
DEUTERONOMY
Guyaŋinyamirriyama yukurra

ḻakarama Godku rom
nhanukalayŋumirriwu

yolŋu'‐yulŋuwu

Dhiyaŋunydja‐wala marrtjiya, bala
märraŋana yana ŋunhiyi wäŋa Godkuna

1:1–8 (It is time to go in and possess the land)
1:1–5
Dhuwalana malanha ŋunhi dhäruktja

ŋunhi ŋayi *Mawtjitjthu waŋana
yukurrana ḻakaraŋala bukmakku ŋurikiyi
†Yitjuralpuyŋuwu yolŋu'‐yulŋuwu, ŋunhi
walala yukurrana nhinana ŋunhala
ŋanhdharkŋura wäŋaŋura wiraŋŋura,
dhimurru'ŋura gali'ŋura ‡Djodanŋura
mayaŋ'ŋura. Yo, 40‐na dhuŋgarranydja
liŋguna djuḻkthurruna ŋuliŋurunydja
ḏaykun'ŋuru ŋunhi walala gonha'yurrunana
§Yetjip wäŋa, ga ŋunhiliyinydja wäŋaŋura
walala yukurrana nhinana, galkurruna
yukurrana marrtjinyarawu gulŋiyinyarawuna
bala *Gaynanlilina. Bala ŋayi Mawtjitjthu
ḻakaraŋala yukurrana bitjarrana
walalambala, dhunuk‐dhunukmirriyaŋalana

* 1: 1:1–5 Moses † 1: 1:1–5 Israel ‡ 1: 1:1–5 Jordan § 1:
1:1–5 Egypt * 1: 1:1–5 Canaan

Godku romnha malanha. 6 Ŋayi
waŋananydja bitjarra, “Ŋunhala ŋunhi
bukuŋuranydja †Djäniyanydja yäkuŋura
Garrayyu ŋilimurruŋgala Godthu waŋana
bitjarra, 'Dhiyalanydja bukuŋura ŋunhi
nhuma yukurrana nhinana märr‐weyinnha.
7 Gonha'yurrana dhuwalayi wäŋanhanydja,
ga marrtjiya mukthurrana‐wala yana.
Wekaŋalanydja ŋarra ŋunhi ŋunhiyinydja
wäŋa Gaynanbuynydja nhumalaŋguway,
bukmak ŋunhi ŋarra dhawu'‐nherrara
yukurrana ŋäthili nhumalaŋgalaŋuwala
märi'muwala. 8 Ŋunhiyi wäŋanydja
nhumalaŋguway yana. Marrtjiyana‐wala
yana, bala gulŋiyiyana ŋunhiwalayi
wäŋalilinydja. Djaw'yurrana yana
ŋuliŋuruyi miriŋuwalanydja, bala nhiniyana
wäŋaraŋana yukirriya, märr yurru ŋunhiyi
wäŋanydja goŋŋura nhumalaŋgalaynha
yana.’ ” Ga bitjarra ŋayi yukurrana God
waŋananydja.

4
Mawtjitjthu ḻakaraŋala yolŋu'‐yulŋuwanydja

romgunydja ŋayathanharawu mukthunarawu
yana

4:1–14 (Moses told the people they must go on
obeying God)

1 Ga ŋayinydja *Mawtjitjtja waŋana bitjarra,
“Dhäruktja märraŋa ŋi dhuwalayinydja
rom malanha, ŋunhi ŋarra yukurra waŋa

† 1:6 Sinai * 4:1 Moses

nhumalanha marŋgikuma, märr yurru nhuma
yukurra nhina walŋa yana. Ŋuli nhuma yurru
ŋayathama yukurra dhuwalayi romnha baṯ
bitjandja, nhumanydja yurru gulŋiyirrina
ŋunhiwalayi wäŋalili ŋunhi ŋayi Garrayyu
dhawu'‐nherrara ŋilimurruŋgalaŋuwala
märi'muwala, ŋunhayina yurru nhumalaŋgu
wäŋanydja gupaḏalkunharawuna‐wala
nhinanharawu. 2 Garrayyu ŋilimurruŋgala
Godthunydja nherrara dhuwalayi romdja
nhanukalaŋuwu yolŋu'‐yulŋuwu. Dhäruktja
märraŋa warrpam'thurra yana dhuwalayinha
romnhanydja. Yakana biyapulnydja marrtjiya
bukulili ŋal'‐ŋalmaraŋa bala wiripunydja
malanha rom, ga yaka yana ŋula waŋgany
rom ḏupthurra. 3 Liŋguna nhuma
nhäŋala ŋunhiyi, ŋunhi ŋayi Garrayyu
bumara warrpam'thurruna dhawar'maraŋala
ŋunhinhanydja yolŋu'‐yulŋunha ŋunhi walala
yukurrana buku‐ŋal'yurruna wiripuŋuwu
waŋarrwu †Bälwu yäkuwu. 4 Ga nhumanydja
wiripu‐guḻkuny'tja dhuwala mukthun
walŋamirri yana, liŋgu yuwalkkuŋala yana
nhuma yukurrana ŋayathaŋala dhuwalayi
rom, ga malthurruna nhuma yukurrana
nhokalayŋuwu Garraywu Godku.

5-7 “Ŋarra nhumalanha liŋgu
marŋgikuŋalanydja ŋunhiyi rom ŋunhi
ŋilimurruŋgala Garrayyu Godthu wekaŋala,
ga ŋunhi nhuma yurru gulŋiyirrinydja
ŋunhiwalayi wäŋalilinydja, nhuma
yurru ŋayathamanydja baṯ bitjan yana
† 4:3 Baal

dhuwalayi romnha, märr yurru ŋuruŋu
wiripu‐guḻku'yunydja miṯtjiyu bäpurru'yu
nhämana nhumalanha, bala ḻakarama
nhumalanha yurru ḻiya‐djambatjmirrina, liŋgu
nhuma marŋgina ŋamathanharawunydja
nhinanharawu. Ŋilimurruŋgunydja God
dhuwala ŋayi galki yana ŋilimurruŋgala, ŋäma
ŋayi yukurra ŋilimurrunha, ŋunhi ŋilimurru
ŋuli gawaw'yun bala guŋga'yunarawu
nhanukala, yurru ŋuriŋinydja walalaŋgala
waŋarryunydja yakana yurru walalanha
guŋga'yun. 8 Dhuwalayi malanha manymak
yana dhunupa romdja wal'ŋu; yakana
ŋuli wiripuŋuyunydja bäpurru'yu yukurra
ŋayathama ŋamakurru' rom, balanyara bitjan
dhuwala gay' ŋunhi ŋarra yukurra nhumalanha
marŋgikuma dhiyaŋu‐wala.

9-10 “Gurrum'thurra walala yulŋunydja. Yaka
meṉguŋanydja ŋunhiyi malanha rom ŋunhi
nhuma nhäŋala yukurrana nhumalaŋgalay
nhuma maŋutjiyu nhumapi, liŋgu dhärrana
nhuma yukurrana ŋunhala bukuŋura ‡Djäniya
yäkuŋura, gumurrŋurana wal'ŋu nhanukala
Garraywala, ŋunhi ŋayi yukurrana waŋana
ḻakaraŋala ŋarrakala. Ḻakaraŋa ŋunhiyi
dhäwu' nhumalaŋgalaŋuwa yumurrku'wanydja
ga nhumalaŋgalaŋuwa gutharra'mirriŋuwa
walalambala, märr yurru nhuma yaka
muka meṉguma. Yo, nhumanydja ŋäkula
warray ŋunhi ŋayi Garrayyu ḻakaraŋala
bitjarra ŋarrakala, ‘Ḻiw'maraŋa ŋunha
yolŋu'‐yulŋunhanydja, ŋarranydja ḏukṯuk
‡ 4:9-10 4:9–10 Sinai

walala yurru ŋäma ŋarranha dhäruk,
märr yurru walala marŋgiyirri yukurra
ŋarraku, ŋunhi ŋarranydja gäna wal'ŋu ŋula
nhämiriw, märr yurru walala borrk‐beyaṉiyirri
ŋarraku, ga dhäruk märrama yurru ŋarranha
yuwalkkuma yana wal'ŋu gupaḏalkuma,
ga marŋgikuma marrtji djamarrkuḻi'nhana
walalaŋguway walala malthunarawu ŋarraku
borrk‐beyaṉiyinyarawuna.’

11 “Yo, nhinananydja nhuma yukurrana galki
wal'ŋu yana ŋunhala bukuŋuranydja, ŋunhi
ŋayi Garray marrtjina maḻŋ'maranhamina
ŋanyapinyay ŋayi ŋunhala bukuŋura, bala
bukunydja ŋunhi marrtjina nhäranana
bitjarrana bitjan gurthayu, gungaŋala
yukurrana ŋunhi ŋäkirrmaraŋalanydja
dhirrimukthuna maŋandhu. 12 Ŋäkula
warray nhuma yulŋunydja rirrakaynydja
ŋanya Garraynha, ŋunhi ŋayi waŋana
ŋuliwitjarrayi gurthakurrunydja, yurru yakana
nhuma nhäŋala ŋanya rumbalnydja. 13 Yo,
ŋayipinydja Garrayyunydja nhumalaŋgala
ḻakaraŋala, nhuma yurru nhina yukurra
dhambay‐manapan waŋganydhirri nhanukala,
ŋunhili liŋgu dhawu'‐nherraṉarawuyŋura
ŋunhi ŋayi nherrara nhumalaŋgala, ga rom
nhanŋu nhuma yurru märrama yana ŋunhiyi
ḏämbumirri ga ḏämbumirri ŋunhi ŋarra
wukirri marrtjina guṉḏalilimaṉḏaŋulili ŋunhiyi
romdja. 14 Yo, Garrayyunydja ŋarrakala
ḻakaraŋala, ŋarra yurru bukmakkuma yana
marŋgikumanydja nhumalanha ŋuliŋuruyi
romŋurunydja malaŋuŋuru, nhaltjan nhuma

yurru yukurra nhina ŋunhala ŋunhi, ŋunhi
nhuma yurru gulŋiyirri.”

Yaka yana buku‐ŋal'yurra wiripuŋuwala
waŋarrwala

4:15–40 (Warning against turning to other
gods)

15 “Yo, Garraynydja nhumalaŋgala waŋana
gurthakurru yana ŋunhili bukuŋuranydja,
yakana nhuma ŋanya nhäŋala ŋula
rumbalnydja. 16-18 Ŋuli nhuma yurru
djäma rumbalkumanydja, ŋula nhä yurru
yolŋukumanydja, bitjan ŋarirri wo moḻ'ŋu
wo yolŋu dhäyka wo ḏarramu, ŋuli nhuma
yurru waŋarr ḻakarama ŋunhiyi goŋbuynydja
djämawuy, ŋunhiyinydja yätjnha mirithirrina
wal'ŋu. 19 Ga bitjandhi liŋgu nhuma yurru yaka
yanawaŋarr ḻakarama ŋunha djiwarr'wuynydja
nhä malanha, balanyara bitjan ŋaḻindi ga
walu ga ŋula nhä malanha, yaka yana
buku‐ŋal'yurra ŋurikiyinydja malaŋuwu
nhäku. Wiripu‐guḻkuny'tja yolŋu walala
buku‐ŋal'yun yukurra balanyarawuyinydja
malanyŋuwu, ŋunhi ŋayi djäma Garrayyu, ga
nhumanydja dhuwalanydja walala ga Garraywu
nhanŋuway yolŋu'‐yulŋu. 20 Nhumalanha
muka ŋayinydja ŋunhi walŋakuŋala
mariŋuru yindiŋurunydja, ŋayi nhumalanha
dhawaṯmaraŋala §Yetjipŋuru wäŋaŋuru, märr
yurru nhumanydja nhanŋuway yana wal'ŋu
dhulŋuŋu yolŋu'‐yulŋu. 21 Ga nhumanydja
ŋunhi ŋuyulkthina warray, ŋapa‐wekaŋala
§ 4:20 Egypt

warray Garraywu, bala ŋayinydja Garraynydja
maḏakarritjthinana ŋaramurrthinana
ŋarraku, bala ŋayi Garraynydja waŋana
bitjarrana, ŋarra yurru yaka buḏapthun
ŋurukuyi mayaŋ'ku *Djodanbuyŋunydja.
22 Ŋarranydja yurru rakunydhirri dhiyala
bäyma, yakana yurru ŋarra gulŋiyirri
ŋunhiwalayinydja wäŋalili ŋunhi ŋayi
Garrayyu yurru wekama nhumalaŋgu. Ga
nhumana yurru buḏapthundja balayi, ga
ŋunhiyi yurru manymaktja dhikanydja
wäŋa nhumalaŋguwaynha. 23 Ga yaka
meṉguŋanydja, nhumanydja dhuwalanydja
walala nhanŋuway yana dhulŋuŋu Garraywu
yolŋu'‐yulŋu. Ŋayi nhumalanhanydja djäma
yolŋukuŋala nhanŋuway, ga liŋguna ŋayi
dham'maraŋalana dhambay‐manaparana
yulŋunydja, nhanukalaynha ŋayi wapmaraŋala
ŋuriŋiyinayi dhawu'‐nherraṉarayu. Dhäruktja
ŋanya märraŋa, ga yakana yana djäma
ŋula nhänydja buku‐ŋal'yunarawunydja
nhumalaŋguway. 24 Liŋgu Godtja ŋunhinydja
balanyara biyaku ŋuli ŋäṉarr gurtha, wirrki
yana ŋayi yukurra ḏukṯukthirrinydja nhe yurru
nhanŋuway yana wal'ŋu yolŋu. Ŋuli nhe yurru
waŋarrkuma wiripuŋunhanydja waŋarrnha
nhuŋuway, yakana ŋayi yurru waŋa bitjandja
‘bäyyi’, bitjandja.

25 “Yo, ŋunhi nhuma yurru marrtjinydja
ŋunhimalayi wäŋalilinydja ga yumur-
rkuny'tja nhumalaŋgu yurru marrtji
dhawal‐wuyaŋirrina, ga gutharra'mirriŋu
* 4:21 Jordan

walala bitjan yana liŋgu yurru marrtji
dhawal‐wuyaŋirri bala, yakana biyapulnydja
bilyurra yätjlili. Yakana yukirriya
märr‐ŋal'yurra ŋuriki maḏayin'kunydja
malaŋuwu nhäku malaŋuwu. Dhuwaliyinydja
yätjnha mirithirrina; ŋayi yurru Godtja
ŋaramurryirrinawirrkina yanana nhumalaŋgu.
26 Yuwalk yana ŋarra yukurra dhuwala
ḻakaramanydja Garraywala yäkuyunydja,
ŋuli nhuma yurru märr‐yuḻkthundja,
yakanydja ŋayathama dhuwalayi dhäruk,
nhumanydja yurru yakana nhina weyinŋumirri
ŋunhilinydja wäŋaŋura. 27-28 Miriŋuna
yurru marrtji ŋunhimalayi wäŋalili, ga buma
nhumalanha baḏuwaḏuyun dhawar'maramana
yurru; märr‐ḻurrkun'nha yurru nhuma
nhina yukurra walŋamirrinydja, yurru
barrkuwatjthirrina nhuma yurru nhina yukurra
wiripuŋuŋurana miṯtjiwala yolŋu'‐yulŋuwala.
Ga ŋunhalayi barrkunydja wäŋaŋura
wiripuŋuranydja, nhuma yurru buku‐ŋal'yun
yukurra ŋurikiyinayi waŋarrwu goŋbuywuna
djämawuywu, dharpana ŋunhi djämawuy ga
guṉḏana. Yo, ŋunhiyinydja waŋarr malanha
maŋutjimiriwnha ga buthurumiriwnha,
bäyŋuna walala yukurra ŋäma ga nhäma,
bäyŋuna walala yurru ŋunhi walŋakumanydja
nhumalanha. 29 Ga ŋunhalayi benydja‐wala
barrkunydja wäŋaŋura nhuma yurru yukurra
warrya'yunna, ḻarrumana nhuma yurru
nhumalaŋgalaŋuwu Garraywuna Godkuna.
Ga ŋuli nhuma yurru yuwalktja ḏukṯukthirri
nhanŋumärr‐ŋal'yunarawu wal'ŋu, ga ḻarruma

yurru warrya'yun bukmakthunydja ŋuriŋinydja
nhumalaŋgalay ŋayaŋuyu, yuwalknha yana
nhuma yurru ŋanya maḻŋ'maramanydja. 30 Yo,
ŋunhili dhä‐yawar'yunaraŋuranydja wäŋaŋura
nhuma yurru nhina yukurra bathalaŋurana
mariŋura, bala nhuma yurru bilyun
Garraywalana, ga dhäruk ŋanya märramana
yurru. 31 Ŋayinydja ŋunhi mel‐wuyunaramirri
God, yaka ŋayi yurru nhumalanha ŋunhi
ganan gupaḏalkumanydja, yakana ŋayi
yurru meṉguma nhanukuŋuwaynydja ŋayi
ŋunhi dhäwu', ŋunhi ŋayi dhawu'‐nherrara
nhumalaŋgalaŋuwala märi'muwala.

32-38 “Bäyŋu yana wal'ŋu ŋäthilinydja ŋula
wiripuŋuyunydja waŋarryu walŋakuŋala
nhanŋuway yolŋu'‐yulŋunha ŋuliŋuruyi
miriŋuwalanydja goŋŋuru, märr yurru
walala nhanŋuway yolŋu walala gal'ŋu.
Yakana wiripuŋuyunydja waŋarryu
waŋana walalaŋgala yolŋu'‐yulŋuwala
ŋuliŋuru gurthaŋurunydja, ga djäma milma
walalaŋgala maŋutjimara ŋula ḻatju' rom
ganydjarr‐ḏumurru. Yurru ŋayinydja
Godthunydja liŋgu ŋayi djäma bitjarrayinydja
nhumalaŋgu, märr yurru nhumapinydja
marŋgiyirri muka nhanŋu, ŋunhi ŋayinydja
waŋgany yana ŋayipi yuwalkŋunydja
God. Yakana ŋula wiripunydja waŋarr.
Bäyŋuna wiripunydja waŋarr walŋa‐ḏikṯiktja
balanyara bitjan ŋayi. Ŋayinydja ŋunhi
nhumalanha dhawaṯmaraŋala ŋuliŋuru
Yetjipŋurunydja wäŋaŋuru biyapulnha gal'ŋu
ganydjarryu bathalayuna, ga gukuŋalana

ŋayi liŋguna ŋunhiyi be ḏälmirrinhanydja
wal'ŋu miṯtjinha, märr yurru ŋayi gäma
nhumalanha ŋunhimalayina wäŋalili, ŋunhi
ŋayi wekaŋala nhumalaŋguna. 39 Biyaka
guyaŋiya, ŋunhi ŋayinydja ŋayipina
waŋganynha God, ga ŋunha ŋayi nhina
yukurra djiwarr'ŋura ga dhiyalami ŋayi
munatha'ŋura; yaka ŋanya meṉguŋanydja,
liŋgu yakana wiripunydja yuwalkŋu God.
40 Dhäruktja nhanŋu märraŋa bukmaknha
yana ŋunhi ŋarra yukurra ḻakarama
nhumalaŋgu dhiyaŋu‐wala, märr yurru nhuma
ga nhumalaŋgu mala‐wunharawuy ŋunhi
nhina yukurra ŋamathama wal'ŋu dhika
yurru, nhinanydja nhuma yurru yukurra
weyinŋumirrina gupaḏalnhawala‐yana ŋunhili
wäŋaŋuranydja, ŋunhi ŋayi Garrayyu Godthu
ŋuli yukurra wekama nhumalaŋgu.”

5
Mawtjitjthu guyaŋinyamirriyaŋala

yolŋu'‐yulŋunha ŋunhi nhaltjarra ŋayi Godthu
rom‐nherrara

5:1–22 (Moses reminded the people of God’s ten
commandments)

1 Ŋayi *Mawtjitjthu yolŋu'‐yulŋunhanydja
ḻuŋ'maraŋalanamarrtjina waŋgany‐manaparana,
bala waŋana bitjarrana ŋayi walalanha,
“Ŋäka walala. Gäthuranydja dhuwala
ŋarra yurru ḻakarama romnha nhanŋu
Garraywu nhumalaŋgu, märr nhuma yurru

* 5:1 Moses

marŋgiyirri, ga nhina yurru yukurra ŋuriŋi
yana liŋgu romdhu. 2 Ŋunhala ŋunhi bukuŋura
†Djäniyanydja yäkuŋura Godthu Garrayyu
dhawu'‐nherrara ŋayi ŋilimurruŋgala.
3 Yaka yana ŋayi ŋunhi dhawu'‐nherrara
ŋilimurruŋgalaŋuwala märi'muwalanydja;
bitjarrayi liŋgu ŋilimurruŋgalanydja ŋayi
dhawu'‐nherrarayi ŋunhi ŋilimurru yukurra
dhiyaŋu‐wala dhuwala nhina walŋamirri.
4-5 Waŋananydja ŋayi yukurrana ŋulaŋuru
gurthaŋurunydja, ga ŋarranydja yukurrana
dhärrana ŋunhili nhumalaŋgala ga Godkala
ṉapuŋga, märr ŋarra yurru ḻakarama Godku
dhäruktja nhumalaŋgala, liŋgu nhuma
yukurrana beyaṉiyina ŋurukuyi gurthawu,
yaka nhuma marrtjina galkithina ŋunhalayi
bukulilinydja. 6 Bala ŋayi Garraynydja
waŋana bitjarrana, ‘Ŋarranydja dhuwala
nhumalaŋgu Waŋarr God. Ŋäthilinydja nhuma
ŋunhi ŋunhalanydja ‡Yetjiptja wäŋaŋura
garrpiṉarawuy nhinana yukurrana, yurru
ŋarranydja nhumalanha dhawaṯmaraŋala
warray beŋuruyi garrpiṉminyaraŋurunydja
romŋuru, bala ŋarrapi yana waŋgany
yurru nhumalaŋgu waŋarrnydja God.
7 Yaka yana nhuma yurru buku‐ŋal'yun
yukurra wiripuŋuwunydja ŋula waŋarrwu
malaŋuwu rrambaŋikumanydja ŋarrakunydja.
8-9 Yaka djäma ŋula nhä djiwarr'wuynydja
yolŋunha wo dhiyakuy munatha'wuy wäyin
ŋula nhä, ga yaka ḻakaraŋa ŋula nhä

† 5:2 Sinai ‡ 5:6 Egypt

maḏayin' ŋunhi goŋbuynydja djämawuy.
Yaka yana buku‐ŋal'yurra ŋula nhäkunydja
goŋbuywu djämawuywu, liŋgu ŋarrapi
dhuwala waŋgany nhumalaŋgu waŋarrnydja;
nhumanydja dhuwala ŋarrakuway yana
waŋganygu. Ŋuli nhuma yurru malthun
wiripuŋuwunydja waŋarrwu, ga nhina ŋula
wiripuŋuŋuranydja ŋula nhäŋuranydja
romŋura, ga ŋuriŋiyinydjayi nhenydja
yurru galŋa‐yätjthirrina wal'ŋu, ga
bitjandhi nhuŋu yurru djamarrkuḻiny'tja ga
gutharra'mirriŋu walala galŋa‐yätjthirriyi
yana, liŋgu ŋuriŋiyi nhokala yätjthu ŋunhi
nhe bitjarrayi buku‐nherrara ga ŋuyulkthina
ŋarraku. 10 Yurru ŋunhinydja walala ŋunhi
walala yukurra märr‐ŋamathirri wal'ŋu
märryu‐ḏapmarama ŋarranha, ga dhäruk
märrama ŋarranha, walala yurru ŋunhiyinydja
yolŋu walala nhina yukurra ŋarrakalana
ŋarambiya'ŋura wal'ŋu ga nyeyaḻŋura,
walalawuy ga walalaŋguŋu mala‐wunhara.

11 “ ‘Yaka warku'yurra yäku Garraynha
yänanydja, liŋgu ŋayi Godthunydja
yätj‐ḻakaramayi yurru ŋunhinhanydja
yolŋu'‐yulŋunha ŋunhi walala yurru
yäku‐ḻakarama ŋanya yäna wakalkuma.

12 “ ‘Ŋuriŋinydjayi waluyu Godkalanydja
nhanukalaynydja nhe yurru ḏaḏawyurra
warrpam'thurra nhäŋuru malaŋuŋuru
djämaŋuru, liŋgu ŋunhiyinydjayi walu
dharrpalnha gal'ŋu, gäna yana nhanŋuway
ganaŋ'thun yukurra. Ŋuriŋiyinydjayi waluyu
nhe yurru nhina yukurra yana mukthun

djämamiriw, buku‐ŋal'yun nhanŋuway Godku
yurru, liŋgu ŋunhiyinydjayi rom nherraṉara
nhanukuŋuwaynha yana Godkuŋuna.
13-14 Wiripu ŋunhiyi walunydja malanha
ḏämbumirri ga waŋgany bäythinyara,
ŋunhiyi malanha djämawunydja walu,
ga wiripunydja ŋunhinydja, ŋunhinydja
nhanŋuwaynha wal'ŋu dhulŋuŋuna walu
Garraywuna Godkuna. Nhuma yolŋu walala
ga djamarrkuḻi' nhumalaŋgu ga wäyin
walala, yaka nhuma yurru yukurra djäma
ŋuriŋiyinydjayi dhulŋuŋuyunydja waluyu;
nhumapi ga djämamirri walala nhumalaŋgu
yurru nhinana yukurra ganydjarrnha yana
yurru. 15 Guyaŋiya ŋunhi, ŋunhi nhuma
ŋäthili djämamirriwalala ŋuriki Yetjippuyŋuwu
buŋgawawu walalaŋgu, ga ŋayi Godthunydja
ŋayipinydja nhumalanha dhawaṯmaraŋalana
ŋuliŋuruyi nhanukalaynydja ŋayi goŋdhu.
Ga dhiyakuyina ŋunhi märrwu ŋayi Godthu
gurrunharanydja dhuwalayi romdja ŋunhi,
ŋunhi nhe yurru nhina yukurra ganydjarr
ŋuriŋiyinydjayi waluyu, buku‐ŋal'yun yana
nhanŋuwaynha.

16 “ ‘Biyaka märr‐ŋal'yurra
nhokalaŋuwala bäpa'mirriŋuwalanydja
ga ŋäṉḏi'mirriŋuwalanydja. Garrayyu
muka dhuwalayinydja ŋunhi nherrara
rom nhumalaŋgu, ga ŋuli nhe yurru
dhäruk märramanydja ŋäṉḏi'mirriŋunha
ga bäpa'mirriŋunha, nhenydja yurru nhina
ŋamathamana dhikana wal'ŋu, märr‐weyinnha
nhe yurru nhina yukurra ŋunhiliyinydjayi

wäŋaŋura ŋunhi ŋayi Godthu wekaŋala
nhumalaŋgu.

17 “ ‘Ga dhuwala wiripunydja rom
gam', yaka buŋa wiripuŋunha yolŋunha,
18 ga yaka marramba'thiyanydja, 19 ga
yaka manaŋiyanydja, 20 ga bothiyanydja
ḻakaraŋa ŋula yolnha yolŋunha, 21 ga
mel‐ŋamathiyanydja ŋulawiripuŋuwa yolŋuwa
miyalknha ga wäŋa, wo wäyin, wo nhä
malanha ŋunhi nhanŋuway ŋurikiyi, yaka
ŋunhiyinydjayimel‐ŋamathiya nhuŋuwaynydja
nhe.’

22 “Yo, ŋayipi yana Garray waŋananydja
bitjarrayi nhumalaŋgalaŋuwu miṯtjiwunydja
ŋunhala muka ŋunhi bukuŋura, ŋayi
waŋananydja ŋulawitjarra gurthakurru ga
waŋupini'kurru ga warumukkurru, yurru
nhanŋu ŋunhi rirrakaynydja wirrkina
wal'ŋu maḻŋ'thurruna. Ga bitjarrayi liŋgu
ŋayi wukirriyi guṉḏalili bilkpilklilinydja
maṉḏanyŋulili märrma'lili, bala wekaŋalana
ŋarrakala.” Ga bitjarrayi Mawtjitj
waŋananydja.

Yolŋunydja walala rom‐wiyaṉiyinana Gar-
raywu ŋunhi ŋayinydja gäna wal'ŋu yana ŋayipi
waŋgany

5:23–33 (The people recognized that God is holy
and they were afraid)

23 Ga bitjarra ŋayi wiripunydja §Mawtjitjthu
ḻakaraŋala, “Nhumanydja nhäŋala muka
ŋunhiyi bukunha wäŋanha, ŋunhi ŋayi
§ 5:23 Moses

ḻiw'maraŋala ŋuriŋi Garraywala gurthayu,
ga liŋgu muka nhuma ŋäkula ŋanya
rirrakaynydja Garraynha waŋanharanydja,
ŋunhi ŋayi waŋana beŋuru ḏikmandjaŋuru
waŋupini'ŋuru, ga rulwaŋdhurruna ŋayi
ŋunhiyi rom malanha. 24 Ga nhumanydja
ŋunhi ŋurru'‐ŋurruŋu yolŋu walala marrtjina,
ga waŋana ŋarranha bitjarra, ‘Way, Godtja
dhuwala ŋilimurruŋgala milkunhaminana
ŋayi; ŋayinydja ŋunhi ḻatju' warray, dhika
warray wal'ŋu, biyapul warray bathala,
ganydjarr‐ḏumurru warray. Ŋäkula ŋanya
ŋanapurru rirrakaynydja ŋunhi ŋayi yukurrana
waŋana ŋuliwitjarrayi gurthakurru. Yo,
waŋananydja ŋayi ŋilimurruŋgala, ga
dhuwala warray ŋilimurru yulŋunydja, baḏak
walŋamirri warray. 25-26 Yurru ŋanapurru
dhuwala beyaṉiyinana yulŋunydja. Mak
ŋanapurrunydja yurru dhuwala murrmur-
ryunna ŋunhi ŋayi yurru biyapulnydja waŋa
ŋanapurruŋgala Garray, liŋgu Godtja ŋunha
ŋayipinydja ḏarrtjalk wal'ŋu, garrkuḻuk yana
ga ganydjarr‐ḏumurru; bukmak yurru ŋunhi
nhä malanha munatha'wuy baḏuwaḏuyun
warrpam'thunna ŋuriŋiyi nhanukalay ŋayi
dhärukthunydja.’ 27 Bala walala yukurrana
waŋana ŋunhi yolŋu'‐yulŋunydja bitjarrana,
‘Nhe yurru marrtji Mawtjitj ŋe', ga ŋäka ŋanya
dhäruk Godnha, bala nhe yurru ḻakaramanydja
nhena ŋanapurruŋgalanydja dhäruktja
ŋanya. Ŋanapurrunydja yurru ŋäma yukurra
nhokuŋuna dhurrwarawuy ḻakaranhara, bala
ŋanapurru yurru djämana yana.’ Ga bitjarra

ŋunhi walala yukurrana ŋurru'‐ŋurruŋunydja
waŋana ŋarrakala.

28 “Ga ŋayi ŋunhi Godthunydja ŋäkula
nhumalanha, ŋunhi nhuma yukurrana
dhawu'‐nherrara waŋana bitjarrayi, bala
ŋayi Garraynydja waŋana bitjarrana
ŋarrakala, ‘Ŋäkula ŋarra liŋgu ŋunha
yolŋu'‐yulŋunhanydja waŋanharanydja
yukurranhara. Yuwalk walala ŋunha dhunupa
waŋananydja bitjarrayi. Yuwalk yana ŋarra
dhuwala yulŋunydja ḏarrtjalk wal'ŋu gäna
ŋarrapi, ganaŋ'thun yukurra yätjŋuru.
29 Ŋarra djäl walalaŋgu walala yurru bitjan
liŋgu yukurra borrk‐beyaṉiyirri yulŋunydja
ŋarraku, märr yurru walala yakana djäma
ŋula nhä djarrpi'kumanydja. Ŋarranydja
ḏukṯuk walalaŋgu walala yurru mukthun yana
ŋayathama yukurra ŋarraku romdja malanha,
märr yurru walala ga walalaŋgu yumurrku'
yukurra nhina goŋmirriyirri dhika wal'ŋu,
ŋayaŋu‐djulŋithirri gupaḏalkumana‐wala.
30 Yo, yänguŋana walalanha, walala yurru
marrtji bala roŋiyirri wäŋalili walalaŋgalay,
31 ga nhenydja yurru Mawtjitj ga dhiyala bäyma
nhina ŋarrakala, märr ŋarra yurru romdja
malanha ḻakarama ŋunhi nhokalana. Nhena
yurru ḻakarama ŋuripa yolŋu'‐yulŋuwanydja,
bitjan marŋgikumanydja marrtji walalanha,
märr yurru walala yukurra nhina ŋunhili liŋgu
yana ŋarrakalay romŋura. 32 Djämanydja
nhuma yurru bukmak yana ŋunhiyi liŋgu
ŋunhi ŋarra ḻakaraŋala nhumalaŋgu, ga
yaka meṉguŋa ŋula waŋganydja rom. Yaka

marrtjiya gatjpaḻ'yurranydja, bilyurra ŋula
wiripuŋulilinydja dhukarrlili. 33 Ŋunhi
nhuma yurru ŋayathama baṯ bitjandja
ŋarrakuwaynydja ŋunhi romnha warrpam'tja
yana, nhumanydja yurru nhina yukurra
walŋana yanana; märr‐weyinnha nhuma
yukurra yurru nhina ŋunhilinydja wäŋaŋura
ŋunhi ŋarra nhumalanha wekaŋala.’ ”
Ga bitjarrayina ŋayi yukurrana Garrayyu
ḻakaraŋalanydja Mawtjitjkala.

6
Märr‐ŋamathiya Godkunydja, ga

dhäruk‐märraŋa warrpam'thurra
6:1–25 (Love God and obey him completely)

1 “Yo, Godthu yana ŋayipi Waŋarryu
wekaŋalanydja dhuwalayi romnhanydja, märr
yurru nhuma dhäruk‐märrama ŋanya, ga
nhina ŋunhiliyi liŋgu romŋura. 2 Bitjan
liŋgu nhuma yurru borrk‐beyaṉiyirri
Garraywunydja, ga ŋayathama yana romdja
nhanŋu baṯ bitjan, nhuma ga gäthu'mirriŋuyu
walalay nhumalaŋgala ga gutharra'mirriŋuyu
walalay. Gupaḏalnha‐yana nhuma yurru‐wala
nhinanydja yukurra ŋunhili liŋgu nhanukalay
romŋuranydja, märr yurru nhuma bitjan liŋgu
nhina yukurra walŋa. 3 Ŋuli nhuma yurru
ŋäma Godnha dhäruk, ga djäma yukurra
nhanŋu ŋunhiyi rom, nhumanydja yurru nhina
ŋamathamana dhikana wal'ŋu, ga miṯtjinydja
yurru ŋunhiyi ŋuthandja biyapul'nha wal'ŋu
miṯtji, ga nhinanydja nhuma yukurra yurru

ŋunhilinayi ŋatha‐guḻku'mirriŋura wäŋaŋura
ŋunhi ŋayi Garrayyu nhumalaŋgala Godthu
dhawu'‐nherrara nhumalaŋgalaŋuwala
märi'muwala.

4 “Ŋäka walala ŋi' yolŋu walala ŋarraku.
Godtja dhuwala waŋgany yana, Garray ŋayi
wal'ŋu. 5 Nhuma yurru warrpam'thun yana
märr‐ŋamathirrinydja märryu‐ḏapmarama
Garraynha, ŋayaŋuyu nhokalay ga ḻiyayu
nhokalay ga ganydjarryu. 6-7 Märraŋa
dhuwalayi romdja malanha ga ŋayathaŋanydja
baṯ biyaka ŋuruŋu ŋayaŋuyu nhokalay nhe, ga
marŋgikuŋa biyaka marrtjiya nhumalaŋguway
djamarrkuḻi'nhanydja. Waŋanhamiya biyaka
yukirriya ŋunhi nhuma yukurra yurru
nhina wäŋaŋuranydja nhumalaŋgalay, ga
biyakayi liŋgu ŋulinyaramirriyunydja ŋunhi
nhuma yurru yukurra marrtji dhukarr
ŋupan. Guyaŋiyanydja yana ṉiṉ'thurra
yukirriya dhuwalayi dhäruktja ŋarranha
ŋunhi nhe yurru ḻäy‐ŋorranydja, ga biyakayi
yana liŋgu ŋunhi nhe yurru gaŋgathirri
beŋuru. 8-9 Ŋayathaŋa baṯ biyaka yana
ŋarraku dhäruktja warrpam'thurra yana, ga
wukirri biyaka dhurrwaralili nhokalay nhe
wäŋalilinydja, märr yurru nhe yaka meṉguma
ŋula waŋganydja.

10-11 “Yo, ŋayi yurru Garrayyunydja
gämana marrtji nhumalanha ŋunhimalayinayi
wäŋalili ŋunhi ŋayi wäŋanydja ŋunhiyi
dhawu'mirriyaŋala nhumalaŋgalaŋuwala



GUYAŊINYAMIRRIYAMA YUKURRA ROMDHU 6:12xixGUYAŊINYAMIRRIYAMA YUKURRA ROMDHU 6:14-15

märi'muwala, *Yipurayimgala ga †Yitjakkala
ga ‡Djaykupkala. Ŋunhayinydja manymaknha
dhikana wal'ŋu wäŋa, buṉbu mäypamirri
dhika, ga guḻku'na mirithirrina yurru
ŋathanydja ŋunhiliyi wäŋaŋura nhumalaŋgu
ḻukanharawunydja, nhuma yurru yana
märr‐ḏaw'yun ŋuriŋiyi maranhuyunydja.
12 Yurru yaka yana meṉguŋanydja Garraynha,
liŋgu ŋayipi nhumalanha beŋurunydja
märraŋala miriŋuwalanydja goŋŋuru, ŋunhi
nhuma yukurrana ŋäthili nhinana ŋunhili
garrpiṉminyarawuyŋura romŋura. 13 Biyaka
borrk‐beyaṉiyiya yulŋunydja nhokalaŋuwu
ŋunhi Godkunydja, ga mukthurra‐wala
yana djäma yukirriya nhanŋu Garraywu;
nhanukala yana waŋganygala yäkuyu
nhuma yurru dhawu'‐nherraṉmirrinydja.
14-15 Ŋunha wiripu‐guḻkuny'tja yolŋu
walala ŋuli buku‐ŋal'yun yukurra
wiripuŋuwu warray waŋarrwu, yurru
nhumanydja dhuwala dhulŋuŋu warray,
nhanŋuway warray gal'ŋu. Ŋuli nhe yurru
märr‐nherraṉmirri wiripuŋuwalanydja
waŋarrwala, ŋayinydja nhuŋu yurru Gar-
raynydja ŋaramurryirrina, bitjanna ŋayi yurru
bitjan ŋuli dhuway'mirriŋuyu mel‐ḏi'yun ŋunhi
ŋayi yurru dhäykayu nhanukala märrama
wiripuŋunha ḏarramunha, bitjandhina
ŋayi yurru yulŋunydja. Yo, Garray Godtja
dhuwala ṉapuŋga bäyma. Ŋuli nhuma yurru
buku‐ŋal'yun ŋulawiripuŋuwuwaŋarrwu, ŋayi
* 6:10-11 6:10–11 Abraham † 6:10-11 6:10–11 Isaac ‡ 6:10-11
6:10–11 Jacob

yurru nhumalanha baḏuwaḏuyunna bitjanna,
yakana biyapulnydja nhuma yurru yukurra
nhina dhiyala munatha'ŋuranydja weyin.

16 “Yaka biyakayi biyapulnydja gatjarr'yurra
Garraynha, bitjarra nhuma yukurrana
gatjarr'yurruna ŋanya ŋunhala §Matja
wäŋaŋura. 17-18 Yana biyaka ŋayathaŋa baṯ
biyakana nhanŋu romdja, ga dhäruk märraŋa
ŋanya. Djäma biyaka ḻatju'kuŋa dhunupa
wal'ŋu ŋunhiyi yana liŋgu rom malanha ŋunhi
ŋayi yukurra Garrayyu ḻatju'‐ḻakarama dhika
wal'ŋu, bala yurru nhuma ŋunhi gulŋiyirrinydja
ŋunhiwala wäŋalilinydja, ŋunhiwalayi ŋunhi
ŋayi Garrayyu dhawu'mirriyaŋala ŋäthili
nhumalaŋgu. 19 Yanana nhuma yurru
gukumana ŋunhiyi miriŋunhanydja walalanha
ŋunhi walala yukurra wäŋaŋura ŋuli nhina
ŋunhiliyi, ŋurrkamana nhuma yurru walalanha
warrpam'thunna, bitjanna bitjan ŋunhi ŋayi
Garrayyu waŋana ḻakaraŋala.

20 “Yalalaŋumirrinydja nhumalaŋgala
yurru djamarrkuḻi'yu dhä‐wirrka'yun
nhumalanha bitjan, ‘Nhäku warray ŋayi
ŋunhi Garrayyu ŋilimurruŋgala waŋarryu
nherrara dhuwalayinydja rom?’ 21 Ga
nhumanydja yurru waŋa ḻakarama bitjan
walalambala, ‘Ŋäthilinydja ŋunhinydja
ŋilimurrunydja ŋuli yukurranha nhinanha
garrpiṉara muka ŋunhala *Yetjiptja,
garrpiṉara ŋilimurru yukurrana nhinana
ŋurukala buŋgawawala ganydjarryu, ga
§ 6:16 Massah * 6:21 Egypt

ŋayinydja Godthunydja ŋilimurrunha bitjarra
dhawaṯmaraŋalana ŋuriŋi nhanukalanydja
ŋayi bathalayunydja ganydjarryu. 22 Ŋilimurru
nhäŋala ŋunhi ŋayi Garrayyu mirithirri
wal'ŋu ganydjarr‐ḏumurru djäma, ŋayi
warrpam'thurruna baḏuwaḏuyurruna ŋunhiyi
miriŋunhanydja ŋilimurruŋgala maŋutjimara
yana. 23 Dhawaṯmaraŋala ŋayi ŋilimurrunha
ŋuliŋuruyi miriŋuwalanydja goŋŋuru,
märr yurru ŋayi wekama ŋilimurruŋgu
ŋunhiyi manymak wäŋa, ŋunhi ŋayi
dhawu'‐nherrara ŋilimurruŋgalaŋuwala
märi'muwala. 24Garrayyunydja ŋilimurruŋgala
ḻakaraŋala ŋilimurru yurru ŋayathama baṯ
bitjan yana romdja malanha nhanŋu. Yo,
ŋali yurru rom‐wiyaṉiyirri Godkunydja,
ga yaka nhanŋu ŋapanydja‐wekama, märr
ŋayinydja yurru ŋitjalanha Godthunydja bitjan
goŋmirriyama wal'ŋu, ga nhinanydja ŋali yurru
yukurra walŋana dhikana galŋa‐djulŋithirrina
nhanukala ŋarambiya'ŋura. 25 Ŋunhi ŋali
yurru dhäruk‐märramanydja nhanŋu dhäruk
warrpam'tja gal'ŋu, ga yakanydja meṉguma
ŋula waŋgany, ga ŋayipinydja yurru ŋitjalanha
Godthunydja ḻakarama ŋayaŋu‐dhunupana,
bala ŋayi yurru goŋmirriyamana ŋitjalanha
wal'ŋu.’ Bitjandhina nhuma yurru
yukurra ḻakarama nhumalaŋgalaŋuwa
yumurrku'wanydja.”

7
Nhumanydja yolŋu walala dhuwala

nhanŋuwaynha yanana gal'ŋu
7:1–11 (You are the Lord’s own people)

1 “Yo, ŋayi yurru Godthunydja gämana
nhumalanha ŋunhimalayina wäŋalili ŋunhi
ŋayi dhawu'‐nherrara nhumalanha nhanŋuway
ŋunhi yolŋu'‐yulŋunha, bala wäŋanydja
ŋunhiyi yurru nhumalaŋguway yana, yurru
ŋäthilinydja nhuma yurru gukuma ŋunhiyi
wiripu‐guḻku'nhanydja yolŋunha walalanha,
ŋunhi walala ŋuli yukurra nhina ŋunhili
wäŋaŋura. Ŋunhiyi wiripu‐guḻku' yolŋu
walala biyapulnha wal'ŋu yätjmirrina
yanana, ga ḏälmirrina, djuḻkmaramana
yukurra buluna gal'ŋu nhumalanhanydja,
yurru nhumanydja yurru gukuma warray
walalanha, yana dhawaṯmaramana
walalanha ŋuliŋuruyi yurru, liŋgu Garrayyu
nhumalaŋgalanydja Godthu yurru wekama
walalanha nhumalaŋgalana goŋlili, bala nhuma
yurru baḏuwaḏuyunna yana walalanha. 2 Yo,
nhuma yurru baḏuwaḏuyundja walalanha
warrpam'thunna yana wal'ŋu; yakana yurru
yana walala ŋunhiyi yolŋu walala nhina
nhumalaŋgala galki, ŋunhi walala yaka
nhina yukurra Godkala romŋura. Yaka
waŋgany‐manapanmiya walalaŋgalanydja,
ga yaka walalaŋgu biyaka mel‐wuyurranydja,
yana nhuma yurru walalanha warrpam'thun
baḏuwaḏuyundja, märr yurru walala yaka
muka nhumalanha gäma yätjlilinydja.
3-4 Nhumalaŋgala gäthu'mirriŋuyu
walalay yurru yaka märrama dhäykanha
ŋuliŋuruyi malaŋuru, ga yaka wekaŋa

nhuŋuway miyalknha gäthu'mirriŋunha
walalaŋgalaŋuwu ḏarramuwurruŋgu, märr
yurru walala yaka bilmarama nhumalaŋgu
yumurrku'nha gatjpaḻ'marama wiripuŋulili
dhukarrlili. Ŋuli nhumalaŋgala yurru
djamarrkuḻi'yu meṉguma ŋarranhanydja,
ga märr‐nherraṉmirri wiripuŋuwalanydja
waŋarrwala, bala ŋarranydja yurru ŋunhi
ŋaramurryirrina yanana, ga waḏutja yana
ŋarra yurru baḏuwaḏuyundja warrpam'thun
dhawar'marama walalanha.” Bitjarra ŋayi
Garray waŋananydja. 5 “Yaka yana walala
märr‐ŋal'yurra wiripuŋuwunydja waŋarrwu,
yana nhuma yurru ḏaw'‐ḏawyurrana
marrtjiya ŋunhiyi walalaŋgu waŋarrnhanydja
malaŋunha, ga ŋunhiyi buku‐ŋal'yunarawu
nhuma yurru ḏaw'‐ḏawyurra biyakana
muṉguykuŋana warrpam'thurrana.
Guḻk‐guḻkthurrana biyakana ŋunhiyi
dharpanhanydja malaŋunha ŋunhi walala
ŋuli nherra'‐nhirraṉ buku‐ŋal'yunarawu, ga
dhuŋgur'yurrana dhika nhänydja malanha
maḏayin'tja girri'ŋunhi walala yukurra
waŋarr‐ḻakarama. 6 Warrpam'thurrana yana
baḏuwaḏuyurranydja, liŋgu nhumanydja
dhuwala nhanŋuwaynha yana dhulŋuŋuna
Godkuna yolŋu walala. Ŋayi nhumalanha
ganaŋ'maraŋalanydja nherrara ŋuliŋuruyi
nhäŋuru malaŋuru, märr yurru nhumanydja
nhanŋuwaynha wal'ŋu yanana, ŋunhi ŋayi
Garray Waŋarr nhumalaŋgu. 7-8Guḻku' dhuwali
yulŋunydja miṯtjinydja yolŋunydja walala
yukurra nhina ḻiw'marama wäŋakurrunydja,

yurru nhumalanhawuy yana waŋganynha
ŋayi Godthu djarr'yurrunanydja, bala
nhanŋuwayliliyaŋalana ŋayi, märr yurru
nhumanydja nhanŋuwaynha wal'ŋu yanana
dhulŋuŋuna. Nhumanydja dhuwalinydja miṯtji
ḻurrkun' warray yana, yaka warray guḻku', yana
ŋayi Godthu nhumalanha djarr'yurrunanydja
ŋuriŋina liŋgu ŋunhi ŋayi märr‐ŋamathina
yukurrana nhumalaŋgu wirrki. Ŋayi guyaŋina
ŋunhiyi dhäruk ŋunhi ŋayi dhawu'mirriyaŋala
be ŋäthili baman' nhumalaŋgu märi'munha,
ga dhiyakuyina märrwu ŋayi nhumalanha
dhawaṯmaraŋalanydja ŋunhi ŋuliŋuruyi,
ŋunhi nhuma yukurrana nhinana garrpiṉara;
ŋayi nhumalanha dhawaṯmaraŋalanydja
beŋuruyi goŋŋuru buŋgawawalanydja
*Yetjippuyŋuwalanydja ŋuriŋiyi nhanukalay
ŋayi ganydjarryu. 9Guyaŋiya ŋanyaWaŋarrnha
nhumalaŋguway Godnha, ŋunhi ŋayipi
waŋgany yuwalktja wal'ŋu waŋarr; ŋayipi
waŋganydhu ŋuli yukurra djäma ŋunhiyinydja
ŋunhi ŋayi dhawu'‐nherrara. Bitjanna liŋguna
yurru‐wala ŋayi yukurra märryu‐ḏapmarama
yana ŋunhinhanydja yolŋu'‐yulŋunha ŋunhi
walala yukurra ŋanya märryu‐ḏapmarama,
ga ŋayathama nhanŋu rom yukurra;
gupaḏalnha‐wala yana ŋayi yurru ŋunhinydja
yolŋu dhäruk‐märranharamirrinydja nhina
yukurra goŋmirrina dhikana wal'ŋu, ga
bitjandhi liŋgu nhanŋu yurru yumurrku' ga
gutharra'mirriŋu walala nhanŋu nhinanydja
yukurra ŋunhili nhanukala Godkalanydja
* 7:7-8 7:7–8 Egypt

märr‐ŋamathinyaŋura. 10 Yurru wirrki
yana ŋayi yurru Godthu dhä‐ḏir'yundja
ŋunhinhanydja yolŋunha walalanha ŋunhi
walala yukurra nyinyaŋdhun nhanŋu
ŋuyulkthirri; walalanhana ŋayi yurru
buma baḏuwaḏuyundja waḏutjanydja yana.
11 Dhiyakuyinayi märrwu nhuma yurru
yukurra ŋayathama baṯ bitjanna ŋunhi
romdja nhanukuŋu, ŋunhi ŋarra ḻakaraŋala
nhumalaŋgu. Nhiniyanydja walala nhanukalay
yana romdhunydja.”

Godthu yurru goŋmirriyamanydja
ŋunhinhana yana dhäruk‐märranhamirrinhana
walalanha

7:12–26 (God will bless those who obey Him)
12 “Yo, ŋunhi nhuma yurru ŋämanydja, bala

dhäruktja märrama dhuwalayi malanha ŋunhi
romdja nhanŋu Godku, bala ŋayinydja yurru
nhumalanha Garrayyunydja goŋmirriyamana
yana wal'ŋu, bitjan yana liŋgu bitjarra ŋayi
dhawu'‐nherrara ŋäthili gal'ŋu; nhuma yurru
yukurra nhinanydja ŋamathamana wal'ŋu
nhanukalaynha märr‐ŋamathinyaraŋura.
13 Ŋayi yurru märr‐ŋamathirri nhumalaŋgu
bitjan märryu‐ḏapmarama gal'ŋu, bala
goŋmirriyamana nhumalanha, bala yana
ŋayi yurru miṯtjinydja dhaŋaŋgumana
marrtji, guḻku'kumana biyapulnha yurru.
Ŋathanydja malanha yurru ŋuthanna
marrtji, bena birrŋ'thunna yurru dhiyala
munatha'ŋuranydja, ga biyapulnha yurru
wäyindja guḻku'thirri marrtji nhumalaŋgu

ḻukanharawunydja. 14-15 Yakana yurru
nhumalaŋgu dhäykawurru ga ḏarramuwurru
bitjan yothumiriwyirrinydja, ga bitjandhi
liŋgu ŋayi yurru Garrayyu djaw'yundhi
rerrinydja nhumalaŋgalaŋuŋuru, gukumana
yurru ŋayi, yakana nhuma yurru yukurra
rirrikthun birrka'mirriyu nhäyu malaŋuyu
rerriyu. Ŋunhi yurru nhumalaŋgu
miriŋu walala rirrikthunmirrinydja ŋunhi
nhumalaŋgu walala yukurra ŋoy‐ŋorra,
yurru nhumanydja ḏäwalamirri warray
yurru nhina yukurra. 16 Ŋayipinydja yurru
Garrayyunydja goŋ‐wekama nhumalaŋgala
ŋunhiyi yätjmirrinhanydja yolŋu'‐yulŋunha,
bala nhuma yurru baḏuwaḏuyunna walalanha,
warrpam'thunna yulŋunydja. Yaka walalaŋgu
mel‐wuyurranydja, ga yaka walalaŋgalaŋuwu
waŋarrwunydja märr‐ŋal'yurra, liŋgu
ŋuliwitjandhinydjayi romgurru nhumalanha
yurru gaṯmaramana, ga ŋuriŋi walalaŋgala
dhuwurryu yätjthu nhumalanha yurru
buwayakkumana baḏuwaḏuyunna.

17 “Yaka nhäŋa walalanha barrarimirriyuny-
dja ga waŋiya biyakanydja, ‘Way walalanydja
ŋunha miṯtji guḻku' warray, ḏälmirri warray
gal'ŋu ŋilimurruŋgalanydja. Nhaltjanna
yurru ŋilimurru walalanha gukumanydja
dhika.’ 18 Yaka biyakayinydja waŋiya, ga
yaka barrariya walalaŋgu, yana guyaŋiya
ŋanyapinyay Godnha, nhaltjarra ŋunhi ŋayi
baḏuwaḏuyurruna ŋunhiyi †Yetjippuyŋunha
buŋgawanha, ga bukmaknha nhanŋumiṯtjinha.
† 7:18 Egypt

19-20 Liŋgu muka nhuma nhäŋala ŋanya
Godnha yulŋunydja, ŋunhi ŋayi ŋarambiya'
ŋaḏupthurruna, bala djämana ŋayi bathalana
biyapulnha wal'ŋu rom. Nhuma marŋgi muka
ŋunhi ŋayi dhawaṯmaraŋala nhumalanha
ŋuliŋuruyi miriŋuwala goŋŋuru. Ŋayipi
yurru Garrayyunydja barrari‐wukuma biyapul
nhumalaŋgu ŋunhi miriŋunhanydja walalanha,
märr yurru yakana ŋula waŋgany nhina
yukurra djuḻuḻ'yundja; nhumanydja yurru yana
walalanha warrpam'thunna baḏuwaḏuyundja.
21 Yaka walalambala biyaka barrariyanydja,
liŋgu ŋayinydja Garraynydja nhumalaŋgala
warray ŋunha gali'ŋura, ga ŋayi warray
ŋunha biyapulnydja wal'ŋu ganydjarr‐ḏumurru.
22 Yo, yaka yana ŋayi yurru walalanha
dhawaṯmarama waḏutjanydja, bitjan bili ŋayi
yurru mitjpili' ga mitjpili' bala marrtji walalanha
gukumanydja waṉḏinyamaramanydja, märr
yurru nhumanydja marrtji gaŋdhunmarama
ŋunhiyi wäŋanhanydja ŋamakurru'yu
malaŋuyu bala yana. 23 Yo, ŋayi yurru
Garrayyunydja barrari‐wukuma ŋunhinydja
walalanha miriŋunhanydja nhumalaŋgu,
yätjmirrinhanydja ŋunhinydja, gundupumana
walala yurru yana nhumalaŋgala yulŋunydja,
yana liŋgu ga warrpam'thun nhuma yurru
baḏuwaḏuyun. 24 Yaka yurru ŋayi yukurra
waŋgany ŋula ŋurruŋu wal'ŋu djingaryun
ŋunhiliyinydja, ga yaka yurru ŋula waŋgany
winya'yundja, yana nhuma yurru walalanha
warrpam'thunna baḏuwaḏuyundja, ga
yäkunydja walalanhawuy walala yurru

yukurra meṉgunharamirrina. 25 Nhuma
yurru gurthayuna yana dhuŋgur'yundja
warrpam'thunna walalaŋgu waŋarrnhanydja
walalanha, warrpam'thurrana yana wal'ŋu
baḏuwaḏuyurrana winya'yunmaraŋana.
Yaka djälthiya ŋuriki nhäku malaŋuwu
be ŋamakurru'mirriwunydja, garwar-
rwarr'wunydja ga be nhäkunydja bulayiwu
walalaŋgalaŋuwu waŋarrwunydja;
nhumalanha ŋuli bäynha gaṯmaraŋu
ŋuriŋiyinydja. Yo, waŋarryu nhumalaŋgala
Godthunydja Garrayyunydja wirrki yana
ŋayi yukurra nyamir'yun nyinyaŋdhundja
ŋurikiyi maḏayin'kunydja malaŋuwu
nhäkunydja, ŋunhi walala ŋuli yukurra
ŋunhiyi yolŋu walala märr‐ŋal'yun ŋurikiyi.
26 Yaka nhumanydja yurru ŋayathama
yukurra ŋunhiyi malanha maḏayin' malanha
nhumalaŋgalay wäŋaŋuranydja. Ŋuli
nhe yurru ŋayathamanydja ŋunhiyi be
dhuyunydja girri' nhokalay nhe wäŋaŋura,
bala ŋayinydja yurru Godthunydja nhuna
yätj‐ḻakaramana, rrambaŋikumana ŋunhiyina
malanha maḏayin'nha. Biyaka ŋuyulkthiyana
ŋurikiyi ŋapana‐wekaŋa, liŋgu ŋayipinydja
yukurra ŋunhi Garraynydja ŋuyulkthirri
ŋurikiyi wirrki yana, warrpam'thunna yana
ŋayi yurru baḏuwaḏuyundja ŋunhiyi malanha
maḏayin'tja malanha.”

8
Ḻakarama yukurra ŋunhiyi wäŋa ḻatju' dhika

ŋanya ŋatha‐guḻku'mirri
8:1–10 (The good land God has promised)

1 Yo, bitjarra ŋayi ŋunhi *Mawtjitj yukurrana
waŋananydja ḻakaraŋala, “Ŋayathaŋa baṯ
biyaka Godkunydja rom malanha ŋunhi ŋarra
ḻakarama yukurra nhumalaŋgu dhiyaŋu‐wala
gäthura. Ŋuli nhuma yurru yuwalk gal'ŋu
dhäruk‐märrama dhuwalayi, nhumanydja
yurru nhina yukurra goŋmirriyirrina dhikana
djulŋithirrina wal'ŋu ŋunhiliyinydja wäŋaŋura
ŋunhi ŋayi Garrayyu dhawu'‐nherrara
nhumalaŋgalaŋuwu märi'muwu. 2 Yo,
ŋunhalanydja ŋunhi ŋanhdharkŋuranydja
nhuma yukurrana marrtjina bitjarra
wirwiryurruna yukurrana weyinŋumirrina,
40‐na dhuŋgarranydja nhuma yukurrana
ŋunhi nhinana, liŋgu ŋuliwitjarrayinydjayi
ŋayi Garrayyunydja nhumalanha bitjarra
dharraḏakuŋalana, märr yurru nhuma yaka
guyaŋirri be yindikunharamirrinydja. Ŋayi
gatjarr'yurruna nhumalanha, bitjarra ŋayi
maḻŋ'maraŋala nhumalanha ŋunhi nhuma
yurru dhäruk‐märrama ŋanya wo yaka.
3 Yo, ŋayi dharraḏakuŋala nhumalanha,
liŋgu nhuma wirrkina wal'ŋu ŋunhi
marrya'yinanydja yukurrana ŋathawunydja
ḻarruŋala, bala ŋayi nhumalanha wekaŋalana
marrtjina ŋuriŋiyina ŋathayu manayuna,
ŋunhiyi ŋatha djiwarr'wuynha. Yaka
nhe ŋunhi marŋgi ŋäthilinydja ŋurikiyi
ŋathawu, ga balanyarayi liŋgu nhumalaŋgu
märi'munydja walala dhuŋamirriyi, yaka
* 8:1 Moses

walala marŋgi ŋurikiyi; Godthu ŋayipi
ŋunhiyi yänguŋalanydja nhumalaŋgu,
märr yurru nhuma marŋgiyirri ŋunhi ŋayi
yurru yakana ŋula yol yolŋu nhina walŋa
ŋuriŋiyinydja ŋathayu munatha'wuyyunydja,
yana ŋayi yurru yuwalktja nhina yukurra
walŋanydja ŋuriŋina liŋguna dhärukthu
ŋunhi Garray ŋayipi ŋuli waŋa. 4 Yo,
ŋunhiliyi ŋanhdharkŋuranydja nhuma
yukurrana nhinana weyinŋumirrina, weyinnha
wal'ŋu, yurru yaka nhumalaŋgu marrtjina
girriny'tja dhika nhänydja ŋäthiliŋuyina
barr'‐barryurruna, ga djalkiri nhumalaŋgu yaka
buḻ'‐buḻyurruna nhuma.

5 “Yo, yolŋuyunydja ŋuli ḏarramuyu bitjan
raypirri'yun muka nhanŋuwaynydja ŋayi
gäthu'mirriŋunha, märr yurru ŋayi yaka
biyapul djäma yätj, ga bitjandhi liŋgu
Garrayyunydja ŋuli marrtji raypirri'yundhi
nhumalanha, märr yurru nhuma yaka
djäma ŋula nhä nhokalay nhe djälyu.
6 Ga ŋurikiyinydja märrwu nhuma yurru
rom‐wiyaṉiyirri bitjan nhanŋu Godkunydja,
ga marrtji nhanukala yana romgurru; bitjan
liŋgu nhe yurru ŋayathama yana ŋunhiyi
romdja. 7-8 Liŋgu ŋayipinydja Garrayyunydja
nhumalanha marrtji gäma ŋunhimalayi
wäŋalili ḻatju'lili dhika wal'ŋu. Ŋunhilimiyi
wäŋaŋuranydja gapu dhika ḻarryun yukurra
ḏarrtjalk gal'ŋu ralkthunara, ga beŋuru
ŋoyŋuru munatha'ŋurunydja gapu yukurra
dhawaṯthun buŋbuŋdhun ḻatju' dhika wal'ŋu,
ga manymak ŋatha yukurra ŋuthan mirithirri

ga borum malanha ḻatju'mirri dhika, ga guku
ga dhika nhä malanha ŋatha manymakmirri.
9-10 Bäyŋuna nhe yurru marrya'yirri yukurra
ŋunhiliyinydja biyapulnydja, liŋgu ŋathanydja
nhe yurru yukurra ḻuka dhaŋaŋnha, bala
nhe yurru wokthunna Garraywunydja, ga
nhina yurru yukurra galŋa‐djulŋithirrina
ŋunhilimi wäŋaŋura ŋunhi Garrayyu wekaŋala
nhumalaŋgu.”

Ŋunhi ŋayi Godthu goŋmirriyaŋala
nhuna, bala yakana meṉguŋanydja ŋanya ga
ŋurr'yurranydja

8:11–20 (Don’t forget the Lord)
11 “Yaka yana meṉguŋanydja ŋanya

Garraynhanydja nhumalaŋgu waŋarrnhanydja.
Biyaka dhäruktja ŋanya märraŋa, ga
ŋayathaŋa baṯ biyaka warrpam'thurra yana
nhanŋu romdja malanha, ga yaka meṉguŋa
ŋula waŋganydja. 12-13 Yo, ŋunhilinydjayi
wäŋaŋura nhuma yukurra yurru nhina
ŋatha‐guḻku'mirriŋurana dhika, ga nhinanydja
nhuma yukurra yurru manymakŋura dhika
buṉbuŋura malaŋuŋura, ga bitjandhi liŋgu
nhuma yurru yukurra ŋayathama wäyindja
malanha mirithirrina guḻku'na ga rrupiya ga
ŋula nhä malanha girri'. 14 Yurru yaka yana
nhe yurru biyaka garrwarkunharamiyanydja
guyaŋinyamiya nhunapinyay nhe, bala
meṉguŋana Garraynhanydja, ŋunhi
ŋayi nhuna dhawaṯmaraŋala beŋuruyi
garrpiṉminyaraŋuru romŋuru. 15 Ŋayipi muka
ŋunhi Godthu Garrayyu nhuna gäŋalanydja

yukurrana bitjarra walŋakuŋalanydja
ŋuliwitjarra ŋanhdharkkurrunydja lili.
Yaka nhuna moḻ'ŋuyu ga buthuŋuyu ŋula
ḻäwuŋalanydja nhumalanha, ga Godthu
nhumalanha wekaŋala gapu ŋunhiliyi
ŋanhdharkŋura wäŋaŋura baṉḏany'ŋura,
ŋunhi ŋayi yukurrana ḻarryurruna beŋuru
guṉḏaŋuru. 16 Ga bitjarrayi liŋgu ŋayi
Garrayyu nhumalanha wekaŋalanydja
ŋuriŋiyinydjayi ŋathayu manayunydja. Yo,
märi'munydja nhumalaŋgu ga dhuŋamirrina
gal'ŋu yana, yakana walala marŋgi nhanŋu
Garraywu, yana bitjarra ŋayi Garrayyunydja
nhumalanha gatjarr'yurruna yukurrana, märr
yurru ŋayi nhumalanha wurrkurrum'kuma
dharraḏakuma, liŋgu ŋayinydja ḏukṯuk
nhumalaŋgu ŋayi yurru gäma nhumalanha
ŋunhiwalayi manymaklili wäŋalili. 17 Ga ŋunhi
nhuma yukurra yurru nhina dhä‐ŋonuŋdja
ŋunhili wäŋaŋura, yaka waŋiya biyakanydja,
‘Way, ŋarranydja dhuwala ḻukunydjana.
Ŋarra yukurrana ŋayathaŋala ga märraŋala
dhuwalanydja nhä malanha ŋarrakalay ŋarra
yana ganydjarryu.’ 18 Yaka biyakayinydja
waŋiya, yana guyaŋiya biyakana ŋunhiyinayi
Godnha, ŋunhi ŋayi muka ŋuli yukurra
nhumalanha ganydjarr wekamanydja, märr
yurru nhuma nhina yukurra ḻukunydja
dhika wal'ŋu, liŋgu guyaŋirrinydja ŋayi
yukurra ŋunhiyi dhawu' ŋunhi ŋayi
nherrara nhumalaŋgalaŋuwala märi'muwala
walalaŋgala be ŋäthili. 19 Yo, ŋuli nhuma
yurru buku‐dhumukthirrinydja meṉgumanydja

Godnha, ga malthun ŋula wiripuŋuwanydja
waŋarrwa, nhenydja yurru rakunydhirrina.
Yuwalk yana ŋarra nhumalanha yukurra
dhuwala raypirri'yundja waŋa. Ŋuli nhuma
yurru ganandja ŋunhi yuwalkŋunhanydja
Garraynha, ga märr‐nherraṉmirri be ŋula
yolkalanydja waŋarrwala, bala nhumalanha
yurru baḏuwaḏuyunna yana warrpam'thunna
ŋula nhäyuna malaŋuyu romdhu. 20 Ŋunha
wiripu‐guḻkuny'tja yolŋu walala miṯtji
ŋuli buku‐ŋal'yun yukurra wiripuŋuwuna
waŋarrwu, bala ŋayi ŋuli Godthunydja yukurra
baḏuwaḏuyunna walalanha warrpam'thunna
yana, ga nhumalanhanydja yurru bitjandhi
liŋgu baḏuwaḏuyundhi warrpam'thun yana,
ŋuli nhuma yurru yakanydja dhäruk‐märrama
Garraynha nhumalaŋguWaŋarrnha, ŋunhi ŋayi
yurru waŋanydja nhumalaŋgu.”

9
Godthu bini baḏuwaḏuyunna muka

yulŋunydja nhanŋuway yolŋu'‐yulŋunha
9:1—10:11 (God would have destroyed his

disobedient people)
1 “Mäkiri'‐witjurra nhuma yolŋu'‐yulŋu

*Yitjuralpuyŋu. Galki nhuma yurru dhuwala
buḏapthunna yulŋunydja mayaŋ'kuna,
bala gulŋiyirrina yana ŋunhiwalayinydja
wäŋalili ŋunhi walala yukurra ŋayathama
ŋarambiya'yu walalaŋgalay ŋunhi wäŋa.
2 Ŋunhayinydja yolŋu'‐yulŋu mirithirrina
* 9:1 Israel

wal'ŋu ḏälmirrina nhumalaŋgalanydja, yakana
nhuma yurru djuḻkmarama walalanha wo
buma nhuma yurru baḏuwaḏuyun walalanha
nhokalaynydja nhe ŋuriŋi ganydjarryu. 3 Yurru
Garraynydja ŋayipinydja yurru marrtji yukurra
ŋurruŋu bala nhumalaŋgalanydja, bitjan
yurru bitjan gurtha ŋuli nhära marrtji, biyapul
gal'ŋu bathala, bitjandhina ŋayi yurru marrtji
ŋayipina baḏuwaḏuyun walalanha, ŋunhi
nhuma yurru marrtji galkithirrinydja. Bala
nhuma yurru ŋupanna walalanha, gukumana
ŋuliŋuruyinydja wäŋaŋuru, waḏutjana yana
nhuma yurru baḏuwaḏuyundja walalanha,
bitjanna yana liŋgu ŋunhi ŋayi Garrayyu
dhawu'mirriyaŋala.

4 “Ga dhäŋuru ŋuliŋuru ŋunhi ŋayi
Garrayyu gukuŋala walalanha marrtjina
nhumalaŋgu, yaka walala ŋuriŋiyi
märr‐winya'yurranydja ŋurr'yurranydja
yanapi nhuma ŋamakurru'mirri. Yaka
waŋiya biyakanydja, ‘Garrayyu dhuwalanydja
wäŋanha wekaŋala ŋanapurruŋgu,
liŋgu ŋanapurru ŋamakurru'mirri yolŋu
walala.’ Yaka biyakayinydja waŋiya, liŋgu
nhumapinydja yaka yana ŋamakurru'. Ŋunha
wiripu‐guḻkuny'tja ŋunhi miṯtji yätjmirrinydja
gal'ŋu, ga ŋurukuyina märrwu ŋayi yurru
Garrayyu baḏuwaḏuyundja walalanha.
5 Nhumapinydja yakayi yana ŋamakurru',
yaka nhuma ŋuli djäma dhunupa ŋunhi, yurru
balakurru nhumalaŋgalanydja ŋayipi yurru
Garrayyunydja walalanha baḏuwaḏuyunna
warrpam'nha, bala wekamana yana ŋayi

yurru wäŋanydja nhumalaŋgu, liŋgu ŋayi
dhawu'mirriyaŋala nhumalaŋgalaŋuwala
märi'muwala walalaŋgala ŋäthili,
†Yipurayimgala ga ‡Yitjakkala ga §Djaykupkala.
6 Yaka ŋayi waŋana bitjarranydja, ‘Ŋarra yurru
wekamana ŋunhayinydjawäŋa nhumalaŋguna,
liŋgu nhuma dhuwurr‐ŋamakurru'mirri.’ Yaka
ŋayi bitjarranydja waŋana, liŋgu nhumanydja
dhuwala ŋayaŋu‐dhumukmirrina walala,
yakana dhuwurr‐ŋamakurru'; bitjan yana
liŋgu nhe ŋuli waŋanydja Godkala yaka'yunna
yukurra.

7 “Guyaŋiya ŋunhi ŋäthiliŋu wal'ŋu,
ŋunhi nhuma ŋunhala ŋanhdharkŋura
wäŋaŋura nhinanha yukurranha ŋuli.
Bitjana liŋgu nhuma ŋuli yukurranha
yarryunanydja, yaka'yunanydja nhanŋu
Garraywu, ŋulinyaramirriyu ŋunhi nhuma
gonha'yurruna *Yetjip wäŋa, yana liŋgu
ga dhiyaŋu‐wala mukthun yana, bala ŋayi
Garraynydja ŋaramurryinana wirrkina
nhumalaŋgu. 8 Garrayyu bini ŋayipinydja
nhumalanha baḏuwaḏuyuna muka warrpam'
ŋunhala ŋunhi bukuŋura †Djäniyanydja. 9-11 Yo,
ŋarrapina ŋunhi marrtjinanydja ŋunhawalayi
bukulilinydja, ga ŋunhalayi bukuŋuranydja
ŋayi ŋarrakala wekaŋalana ŋunhiyi romdja,
ḻakaraŋala bitjarra ŋunhi nhaltjan yurru
nhanŋu yolŋu walala nhina yukurra
dhuwurr‐ŋamathirri, bala ŋayi wukirrinydja
ŋunhi romdja märrma'lilina guṉḏalilinydja
† 9:5 Abraham ‡ 9:5 Isaac § 9:5 Jacob * 9:7 Egypt
† 9:8 Sinai

bilkpilklili maṉḏaŋulili. 12 Dhärrana ŋarra
yukurrana mukthurruna ŋunhalayi Godkala
gumurrŋura, märraŋala marrtjina ŋunhiyi
rom malanha, bala ŋayi Garraynydja waŋana
ŋarrakala bitjarrana, ‘Gatjuy waḏutjana yana
yarrupthurranydja‐wala, liŋgu nhokala ŋuriŋi
yolŋu'‐yulŋuyunydja dhuwurr‐yätjkuŋalana,
ŋuriŋinydja walalay ŋunhi nhe walalanha
gäŋala beŋuru Yetjipŋuru. Ŋunhiliyi
ŋoyŋuranydja gal'ŋu bukuŋura walala djäma
yukurra yätj warray mirithirri warray nhä
malanha. Waḏutja yana walala bilyurruna
ŋarrakalaŋuŋurunydja ŋuliŋurunydja
romŋuru, bala djäma wiripuna waŋarrnha
walalaŋguwaynydja.’ 13-14 Bitjarrana
ŋayi Godthu ḻakaraŋalanydja ŋarrakala,
‘Ŋunhanydja yolŋu walala ŋayaŋu‐ḏälmirrina,
bala ŋarra yurru baḏuwaḏuyunna
walalanha, buwayakkumana ŋarra yurru
warrpam'thunna. Ga ŋuliŋuru nhokuŋuna
yurru ‡Mawtjitj ŋunhi mala‐wunharanydja
marrtji miṯtji‐guḻku'yirrinydja, ga walalanydja
yurru nhokuŋu mala‐wunharanydja ŋunhi
ŋarrakuwaynha yolŋu walala.’ Ga bitjarra ŋayi
God waŋananydja ḻakaraŋalanydja ŋarrakala.

15 “Yo, yarrupthurrunanydja ŋarra marrtjina
ŋunhi beŋuru lili bukuŋurunydja bala
ŋoylilinydja, bala ŋarra maḻŋ'maraŋalanydja
ŋunhi yuwalkthi. 16 Nhumanydja ŋunhi
liŋguna bakmaraŋalana ŋunhiyi romdja
Godku, bitjarra nhuma ŋäthilimirriyaŋala yana
djämanydja wäyinnha ŋunhi rumbal, bala
‡ 9:13-14 9:13–14 Moses

nhuma yukurrana buku‐ŋal'yurrunana ŋurikiyi
wäyingunydja. 17 Bala ŋarranydja ŋunhi
guṉḏanhanydja maṉḏanha ŋurrkaŋalana,
rommirrinydja ŋunhi guṉḏa munatha'lilina,
bala bakmaraŋalana. 18 Bala ŋarra
yukurrana ŋorrananydja, bukunydja ŋarra
ŋunha munatha'ŋurana, bukumirriyaŋalana
bitjarrana weyinmaraŋalana bala Garraywala;
40‐daykun ga 40‐munha ŋarra yukurrana
bukumirriyaŋalanydja ŋoy‐ŋathamiriw
ga ŋoy‐gapumiriw, ŋäŋ'thurruna ŋarra
yukurrana bäy‐ḻakaranharawu nhumalaŋgu.
19 Ŋayinydja ŋunhi Godtja mirithina yana
ŋayi maḏakarritjthinanydja nhumalaŋgu,
liŋgu mirithinana yana nhuma Godnha
yätjkuŋalanydja; ŋayi bini nhumalanha ŋunhi
baḏuwaḏuyuna muka yulŋunydja, yurru
ŋayi mäkiri'‐witjurrunanydja ŋarrakuway
bukumirriyanharawuywunydja, bala
walŋakuŋalana nhumalanha. 20 Ga bitjanayi
bini ŋayi ŋunhi Garrayyu baḏuwaḏuyuna
§Yärunnhanydja, bala ŋarranydja bitjarrayi
liŋgu bukumirriyaŋala nhanŋunydja. 21 Bala
ŋarra märraŋalana ŋunhiyinydja waŋarrnha
be goŋbuynydja nhumalaŋguŋu djämawuy,
bala ŋarra ḏaw'yurrunana bakmaraŋalana,
buḻwaŋ'‐buḻwaŋmaraŋalana muṉguykuŋalana,
bala djalkthurruna ŋunha ŋarkula'lilina.

22-24 “Dhäŋuru ŋuliŋuruyinydja biyapul
ŋayi God maḏakarritjthina nhumalaŋgu;
ŋayi ḏukṯuk nhumalaŋgu Garray nhuma

§ 9:20 Aaron

yurru gulŋiyirrina yana‐wala marrtjina
ŋunhimalayi wäŋalili, yurru nhumanydja
ŋuyulkthina warray, yaka warray nhuma
marrtjina ga gulŋiyina, yaka nhuma yana
märr‐yuwalkthina ŋanya Garraynha, ga
yaka nhuma dharaŋara ŋäkula ŋanya
rirrakay. Bitjarra liŋgu nhuma yukurrana
ŋuyulkthinanydja wal'ŋu Garraywunydja,
yaka nhuma ŋula djäma nhaltjarra ŋayi
nhumalanha waŋana yukurrana. 25 Ŋayinydja
bini ŋunhi Garrayyunydja nhumalanha
baḏuwaḏuyunana, ga biyapul ŋarranydja
ŋorrana maḻway'thinayi, bala bukumirriyaŋala
yukurrana Godnha weyinŋumirrina yanana.
26-27 Ŋarra bukumirriyaŋalanydja bitjarra,
‘Garray, nhepi muka dhuwala buŋgawanydja
ŋurruŋunydja, yaka baḏuwaḏuyurra dhuwalayi
yolŋu'‐yulŋunhanydja, liŋgu walalanydja
dhuwala nhuŋuway dhulŋuŋu. Nhepi
ŋunhi walalanha dhawaṯmaraŋalanydja
nhokalay nhe ganydjarryu beŋuruyinydja
Yetjipŋurunydja. Yuwalk dhuwalayi
yolŋunydja walala mäkiri'‐witjunamiriw
ga yätjmirri gal'ŋu yana, yurru yaka
walalaŋgu nhäŋa ŋunhayi yätjtja, yana
walalaŋgu guyaŋiyana ŋunhi märi'munhana
walalanha Yipurayimnhana, Yitjaknhana ga
Djaykupnhana, ŋunhi walala yuwalkkuŋala
gal'ŋu märr‐ŋal'yurruna nhokala. 28 Ŋunhi
nhe yurru Garray baḏuwaḏuyundja dhuwalayi
yolŋu'‐yulŋunhanydja, ga walalanydja yurru
ŋunhalanydja ŋuriŋi Yetjippuyŋuyunydja
yolŋuyu walalay ŋämana, bala waŋa

walala yurru bitjan warku'yunna nhuna
bitjanna, “Ŋunha walalaŋgu Godtja be yalŋgi
warray, ganydjarrmiriw warray. Ŋayi ŋunhi
dhawu'mirriyaŋala walalanhanydja, ŋunhi
ŋayi yurru wekama walalaŋgu manymak
wäŋa, yurru yaka warray, yana ŋayi
dhawaṯmaraŋalana walalanha beŋuruyi,
ga ŋunhalayinydja, bala ŋayi bumarana
walalanha warrpam'thurrunana,” ’ ga
bitjanna walala yurru waŋa yukurra ŋunhi
yolŋu'‐yulŋunydja. Garray buku‐djulŋi,
yaka walalanha baḏuwaḏuyurra ŋunhiyi
yolŋu'‐yulŋunha. 29 Ŋunhayinydja
gal'ŋu nhuŋuwaynha yana yolŋu walala,
liŋgu nhepi muka ŋunhi walalanha
walŋakuŋalanydja, dhawaṯmaraŋalanydja
beŋuruyi garrpiṉminyaraŋurunydja romŋuru
ŋuriŋi nhokalay wal'ŋu ganydjarryu.”
Bitjarrayina ŋayi yukurrana ŋunhi Mawtjitj
bukumirriyaŋalanydja ŋurikiyi yolŋuwunydja
walalaŋgu.

10
1-2 Bala ŋayi Garray waŋana Mawtjitjkala

bitjarra, “Ma' märraŋa ŋunhi guṉḏanydja
maṉḏanha bilkpilktja maṉḏanha, bala gäŋana
lili ŋarrakalana dhipala bukulilina, ŋarra
yurru biyapul wukirri ŋunhimalayinydja
maṉḏaŋulili ŋunhiyi rom malanha, bala
nhe yurru ŋayathamanydja yukurra
ŋunhilina dhawu'‐nherraṉminyarawuyŋurana
bathiŋura.” 3-5 Ga bitjarra ŋayi Garray
waŋananydja, bala yuwalkthi ŋayiwukirrinydja

ŋunhiwala maṉḏaŋulili guṉḏalilinydja, ga
ŋunhiyi guṉḏa maṉḏanha mukthun yana
ŋunhilimi dhawu'‐nherraṉminyarawuyŋura
bathiŋura.

10-11 Ŋunhalayi bukuŋuranydja ŋarra
yukurrana nhinananydja weyinŋumirrina,
40‐na walu ga munha. Bitjarra liŋgu ŋarra
yukurrana bukumirriyaŋalanydja nhumalaŋgu,
bala ŋayi Garrayyunydja ŋäkulana ŋarranha
ŋunhi bukumirriyanharawuynydja, yakana
ŋayi baḏuwaḏuyurrunanydja nhumalanha,
yana ŋayi ḻakaraŋalanydja ŋarraku bitjarrana,
“Marrtjiyana‐wala yarrupthurrana, ga
gäŋana ŋunhiyi yolŋu'‐yulŋunhanydja
ŋurru‐warryurrana, märr yurru walala
marrtjina‐wala yana gulŋiyirrina ŋunhimalayi
wäŋalilinydja. Ga yuwalkthi ŋunhiyi
wäŋanydja yurru nhumalaŋguway yana,
liŋgu be ŋäthilinydja ŋayi Garrayyu
dhawu'mirriyaŋala nhumalaŋgalaŋuwa
märi'muwa walalambala.” Ga bitjarrayina
ŋayi Mawtjitjthu ḻakaraŋalanydja yukurrana
nhanukalayŋuwa yolŋu'‐yulŋuwanydja
Yitjuralpuyŋuwanydja.

Rom‐wiyaṉiyiya biyaka Gunhu'wunydja
10:12–22 (This is what God wants you to do)

12 “Nhuma yolŋu'‐yulŋu *Yitjuralpuyŋu,
ŋäkanydja walala ŋamathaŋa
mäkiri'‐witjurranydja. Dhiyaku ŋayi
Garraynydja ḏukṯuk gam'. Nhuma yurru
borrk‐beyaṉiyiya biyaka Garraywunydja
* 10:12 Israel

nhumalaŋgalaŋuwu Godkunydja, ga
ŋayathaŋa nhanŋu romdja warrpam'thurra
yana. Märr‐ŋamathiya nhanŋu biyaka
märryu‐ḏapmaraŋa mukthurra yana, ga
buku‐ŋal'yurra nhanŋuway yana bukmakthu
nhokalay yana ŋayaŋuyu ga rumbalyu.
13 Dhäruktja nhanŋu märraŋa yana ga
nhiniyanydja yukirriya dhiyaŋu liŋgu romdhu
ŋunhi ŋarra yukurra ḻakarama nhumalaŋgu
gäthura, liŋgu dhiyaŋuyinydjayi romdhu
nhuma yurru nhina yukurra walŋana. 14Ŋunha
garrwar wal'ŋu djiwarr' nhanŋuway yana
dhulŋuŋu Godku, ga dhuwala munatha' wäŋa
nhanŋuway dhulŋuŋu warrpam', ga bukmak
nhä malanha dhiyalaŋumi munatha'ŋura,
nhanŋuway yana dhulŋuŋu Garraywu
wal'ŋu. 15 Godthu bini djarr'yuna warray
yulŋunydja birrka'mirrinha bäpurru'nhanydja,
yurru ŋayinydja djarr'yurruna nhumalanha
warray, märr yurru nhuma nhanŋuway
yana miṯtji, liŋgu wirrki yana ŋayi wal'ŋu
märr‐ŋamathinanydja nhumalaŋgalaŋuwu
märi'muwunydja walalaŋgu. 16 Yo,
gonha'yurrana warrpam'thurrana dhuwali
yätjtja malanha rom, ga dhäruk‐märraŋa
ŋanyapinyay yana Garraynha, ga yakana
mäkiri'‐yarryurra biyapulnydja. 17 Liŋgu
nhumalaŋgunydja God ŋunhi biyapul warray
wal'ŋu yindi warray, djuḻkmarama yukurra
wiripuŋunhanydja nhänha malaŋunha
waŋarrnha. Garraynydja ŋunhi ganyd-
jarr‐ḏumurru wal'ŋu biyapul, djuḻkmarama
yukurra bukmaknhanydja be nhänhawalalanha

ganydjarr‐ḏilkurrunha. Yakana yurru
yolŋuyunydja ŋula yolthu bäyim Godnhanydja,
märr yurru ŋayi djäma yukurra ŋilimurruŋgu
dharrpalnydja rom, liŋgu ŋayinydja yukurra
nhäma dhapirrkkuma yana rrambaŋikuma
yolŋunha walalanha birrka'mirrinha.
18 Ŋayinydja ŋuli ŋaramurryirri ŋurikinydja
yolŋuwu ŋunhi walala ŋuli yätjkuma
ŋunhiyi goŋmiriwlili yolŋunha walalanha.
Godtja yukurra märr‐ŋamathirri ŋuruku
mulkuruwunydja yolŋuwu, ŋunhi ŋayi
yukurra nhina nhumalaŋgala miṯtjiŋura,
bala ŋayi ŋuli wekamana yana ŋuriki
yolŋuwu mulkuruwunydja ŋathana ga
girri'na, ŋula nhäna dhaṯthunminyarawuna.
19 Ga nhumanydja yurru bitjandhiyi
bili märr‐ŋamathirri yukurra ŋurikiyi
mulkuruwunydja yolŋuwu, ga djäka walalaŋgu,
liŋgu nhumanydja ŋunhi nhumapinydja
nhinanha ŋuli yukurranha mulkuruyi yana
ŋunhala †Yetjiptja wäŋaŋura.

20 “Yo, rom‐wiyaṉiyiya biyaka Garraywunydja
nhokalaŋuwu Waŋarrwunydja. Dhäruk ŋanya
märraŋa, ga buku‐ŋal'yurra nhanŋuway yana
waŋganygu. Mam'thurra yana nhanukala
yulŋunydja, ga nhanukala yana ŋuriŋi liŋgu
yäkuyu dhawu'‐nherraṉmiyanydja. 21 Ŋayi
nhumalaŋgu Godtja. Biyaka wokthurra
nhanŋu djulŋithiya; nhanŋuway waŋganygu
wal'ŋu ŋilimurru yukurra yurru wokthundja.
Liŋgu muka nhuma nhäŋala ŋunhiyi,
ŋunhi ŋayi djäma mirithirri yindi rom
† 10:19 Egypt

nhumalaŋgu. 22 Ŋäthili muka yana ŋunha
nhumalaŋgu märi'mu walala marrtjina
Yetjiplilinydja, ga walalanydja ŋunhi märr
ŋuli ya' ḻurrkun' miṯtjinydja, yurru ŋayinydja
Garrayyunydja nhumalaŋgu miṯtjinhanydja
ŋunhi be warray dhaŋaŋguŋala warray.
Dhiyaŋunydja‐wala nhuma dhuwala biyapulnha
wal'ŋu bothurrumiriwnha, balanyarana bitjan
ganyu' malanha ŋunha djiwarr'ŋura.”

11
Godthu yurru goŋmirriyamanydja

dhäruk‐märranhamirrinhana yana walalanha
11:8–32 (The blessings of the Promised Land)

8-9 Bitjarra ŋayi *Mawtjitjthu ḻakaraŋalanydja
ŋurupa yolŋu'‐yulŋuwanydja, “Märraŋa yana
dhuwalayi romdja malanha ŋunhi ŋarra
yukurra ḻakarama nhumalaŋgu dhuwala
dhiyaŋu‐wala gäthura, bala nhuma yurru
nhinanydja yukurra weyinŋumirrina wal'ŋu
yanana ŋunhalayinydja ŋunhi ḻatju'ŋuranydja
dhikanydja wäŋaŋura, ŋunhi ŋayi Garrayyu
dhawu'mirriyaŋala nhumalaŋgalaŋuwala
märi'muwala. 10-12 Yo, ŋunhayinydjayi wäŋa
dhapirrk warray dhika wal'ŋu, buku'‐wuku
warray ŋupanmirri, ga gapumirri warray
wäŋa. Bitjan warray liŋgu yukurra dharyun
warray ŋuli ŋunhiyinydjayi wäŋa, liŋgu
ŋayipi warray wal'ŋu Garray warray yukurra
goŋ‐nherraṉmirri djäka ŋurikiyinydjayi
wäŋawu, beŋuru liŋgu dhuŋgarra‐ŋupanna.
* 11:8-9 11:8–9 Moses

13-15 “Ga dhuwalana ŋarra nhumalaŋgu
ḻakaramana yulŋunydja. Märr‐ŋamathiya
biyaka nhokalaŋu nhe Garraywunydja
Godkunydja, ga märr‐nherraṉmiyanydja
yuwalkkuŋa gal'ŋu yana, märr‐ŋal'yurranydja
nhanukala, bala yurru waltjaṉdja yukurra
bitjanna liŋguna dhurrmuknha, ga borumdja
malanha ŋathanydja yurru marrtji ŋuthan
ḻatju'yirrina dhika, dhaŋaŋdhirrina
biyapulnha; bitjanna liŋgu ŋayi yurru
ŋathanydja mirithirrina guḻku' nhumalaŋgu
ga nhumalaŋgalaŋuwu wäyingu. 16 Yurru
märr‐gurrum'thurra yulŋunydja, märr yurru
nhumalanha yaka muka mayali'‐wilkthundja
ŋuriŋiyi ŋula yolthunydja, bala gatjpaḻ'marama
wiripuŋulilinydja dhukarrlili. 17 Ŋuli
nhe yurru yuwalk bilyun ŋuliŋuruyi
Godkalanydja romŋuru ga buku‐ŋal'yun
wiripuŋuwunydja waŋarrwu, bala ŋayipinydja
Godtja yurru ŋaramurryirrina,murr'maramana
nhumalanha, bala ŋayi yurru dhaḻ'yunna ŋunha
djiwarmy'tja gäraktja, märr yurru ŋuriŋi
yakana dharyun yukurra waltjaṉdhunydja,
märr yurru dhuwalanydja wäŋanydja
munathany'tja räwaknha baṉḏanynha; yakana
yurru yukurra borumdja ŋuthan ŋunhiliyi, bala
nhuma yurru murrmurryunna ŋuriŋiyinayi
marrya'yuna.

18-21 “Guyaŋiya biyaka dhuwalayi malanha
romnhanydja, marŋgikuŋa marrtjiya
nhumalaŋgu yumurrku'nhanydja bala, märr
yurru nhuma ŋamathama gal'ŋu nhinanydja
yana ŋunhili wäŋaŋuranydja gupaḏalnha‐wala.



GUYAŊINYAMIRRIYAMA YUKURRA ROMDHU 11:22-25xlvGUYAŊINYAMIRRIYAMA YUKURRA ROMDHU 11:29-32

22-25 Dhäruktja märraŋa ga djäma
warrpam'thurra yana ŋunhi nhaltjan ŋayi
yurru ḻakarama nhumalaŋgu, bala nhumanydja
yurru djuḻkmaramana ŋunhi miriŋunhanydja
walalanha, ŋunhi walala yukurra nhina
ŋunhiliyi wäŋaŋura. Walalanydja ŋunha
biyapul wal'ŋu wuṉḏaŋarrmirri ḏälmirri, yurru
nhumanydja ŋupanna yurru walalanhana,
ga ŋunhiyi wäŋanydja nhumalaŋguway
yana, yakana nhumalanha yurru ŋula
gulmaramanydja, ŋunhi nhuma yukurra yurru
nhina ŋunhiliyi romŋura nhanukalay gal'ŋu
Garraywala.

26 “Yo, gäthuranydja dhuwala ŋarra
yukurra ḻakarama yana nhumalaŋgu
märrma' dhukarrnydja, waŋganydja
goŋmirriyanharamirri ga waŋganydja
ŋoy‐yätjthinyaramirri. 27 Ŋuli nhuma yurru
dhäruk‐märranharamirrinydja walala, ŋayi
yurru Godthunydja nhumalanha goŋmirriyama
wal'ŋu, bala nhuma yurru nhina yukurra
ŋayaŋu‐djulŋithirri; warrpam' yurru yana
manymak nhänydja malanha. 28 Ga ŋunhi
nhe yurru yakanydja dhäruk märrama
ŋula Godnha, ga nhenydja yurru märrama
ŋunhiyinayi ŋoy‐yätjthinyaramirrina. Yo, ŋuli
nhe yurru bilyun ŋuliŋuru ŋarrakalanydja
romŋuru, ga buku‐ŋal'yun wiripuŋuwunydja
waŋarrwu, ŋayi yurru Godthunydja nhuna
yakana goŋmirriyama, yakana nhe yurru nhina
dhika wal'ŋu ŋamathama. 29-32 Yo, galkina
nhuma yurru buḏapthunna mayaŋ'kunydja,
bala gulŋiyirrina yana ŋunhimalayinydja

wäŋalili. Ga ŋunhi nhuma yurru yukurra nhina
ŋunhiliyinydja, ga yuwalkkuŋa nhiniyanydja
yukirriya wal'ŋu ŋunhili liŋgu romŋuranydja
ŋunhi ŋayi Godthu nherrara nhumalaŋgu.” Ga
bitjarrayina ŋayi Mawtjitjthu ḻakaraŋalanydja.

12
Buku‐ŋal'yurranydja waŋganygu yana

yuwalkŋuwu waŋarrwu
12:1–14, 28 (Worship only the one true God)

1 “Dhuwalanydja Godku nhanŋuway rom,
nhuma yurru mäkiri'‐witjun nhanŋuway
yana. Biyaka liŋgu yana djämanydja ŋunhiyi
liŋgu ŋunhi ŋayi yukurra Godthu ḻakarama.
2-3 Ŋunha wiripunydja mala miṯtji yolŋu'‐yulŋu
yukurra buku‐ŋal'yun wiripuŋuwu waŋarrwu
malanyŋuwu birrka'mirriŋura ŋunha
wäŋaŋura, ga nhumanydja yurru marrtjiyana
ŋunhimalayinydja walalaŋgala be dhuyuliliny-
dja wäŋalili, bala buḻwa'‐buḻwaŋmaraŋana
buŋana ḏaw'‐ḏawyurrana ŋunhiyi nhänydja
malanha, muṉguykuŋana walalaŋgu maḏayin'
malanha ga ŋula nhä dharpa ga barŋ dhika
nhä malanha. Gulk‐gulkthurrana ŋunhiyi
walalaŋgu be maḏayin'tja malanha, bala
dhuŋgur'yurrana walalambala ŋunhinydja be
nhänydja maḏayin'nhanydja, ŋunhiyinydja
waŋarr malanha ŋunhi walala ŋuli djäma
goŋdhu walalawuy, bala märr‐ŋal'yunna.

4 “Ŋunha wiripu‐guḻkuny'tja ŋunhayi
yolŋu walala ŋuli yukurra buku‐ŋal'yun
walalaŋgalaŋunydja waŋarrwu djarrpi'kumana

yanana, ga nhumanydja yurru yaka
nhumalaŋgalaŋuwunydja Garraywunydja
buku‐ŋal'yun ŋuliwitjandhi walalaŋgalanydja
romgurru dhukarrkurru. 5 Ŋayipi yurru
Garrayyunydja djarr'yun waŋgany yana
wäŋa, märr yurru ŋunhiliyinydjayi
waŋganyŋuranydja wäŋaŋura yolŋu walala
yurru marrtji galkithirri gal'ŋu nhanukalanydja,
ga buku‐ŋal'yun nhanŋuway yana waŋganygu.
6 Ŋunhiliyina wäŋaŋura dharapulŋura
waŋganyŋurana nhuma yurru yukurra wekama
mundhurrnydja nhanŋu Godku, nhä nhe yurru
ŋula wekama nhanŋu; ŋunhiliyina wäŋaŋura
nhuma yurru marrtji galkithirrinydja gal'ŋu
yana ŋuliwitjannayi maŋgu'‐waṉḏinyarakurru
wäyingalana. 7 Ŋunhalayinydjayi wäŋaŋura
dharapulŋura nhuma yurru yukurra ḻuka
ŋathana gumurrŋura nhanukalanydja bena
goŋmirriyirrina wal'ŋu dhikana, liŋgu
ŋayipinydja Garrayyunydja nhumalanha
bitjarra goŋmirriyaŋala warray dhipali
nhumalaŋgala djämalili. 8 Yakana biyapulnydja
nhuma yurru buku‐ŋal'yun yukurra Godku
ŋuliwitjan nhumalaŋgalaynydja nhuma
guyaŋinyarakurru ga romgurru. Ŋunhi
nhuma yurru gulŋiyirrinydja ŋunhiwalayi
wäŋalili ŋunhi ŋayi yurru Garrayyu wekama
nhumalaŋgu, ŋunhalayinydjayi nhuma
yurru buku‐ŋal'yun yukurra waŋarrwu
Godkunydja nhanukalaynha yana romgurru,
9 liŋgu ŋunhalayinydjayi nhuma yurru
nhina ŋayaŋuna, bitjan ŋayaŋu‐yal'yunna
bukmakthu ŋuriŋi ŋunhi ŋayi wekaŋala

marrtjina nhumalaŋgu.
10-11 “Yo, Garrayyu yurru ŋayipi nhumalanha

gunganhamirriyamanydja, yakana ŋayi
yurru miriŋuyunydja buma nhumalanha,
bala nhuma yurru nhinanydja yukurra
ŋayaŋu‐yal'yunna wurrkurrum'nha. Nhuma
yurru buku‐ŋal'yundja yukurra nhanukalaynha
yana Garraywalana romgurru, ŋunhilina liŋgu
ŋunhi ŋayipi djarr'yurruna ŋunhiyi wäŋa, ga
wekamanydja nhuma yurru Garraywunydja
ŋunhiyi yana liŋgu ŋunhi ŋayipi waŋana
nhumalanha wekanharawu. 12 Nhumapi
ga nhumalaŋgu djamarrkuḻi' yumurrku' ga
ḏalkarra'mirri walala ŋunhiyi, djulŋithiyana
dhikana goŋmirriyiyana ŋunhili Godkala
gumurrŋuranydja. 13-14 Yaka dhuŋgur'yurra
mundhurr Godku birrka'mirriŋuranydja;
nhuma yurru wekamanydja ŋunhiliyi liŋgu
dharapulŋuranydja wäŋaŋuranydja ŋunhi
ŋayipi djarr'yurruna nhumalaŋgu.

28 “Dhäruktja märraŋa ŋarraku, dhiyakun-
ydja dhärukku ŋunhi ŋarra yukurra wekama
nhumalaŋgu, bukmakku yana, bala yurru
nhuma ga nhumalaŋgu mala‐wunharanydja
yukurra nhina ŋamathamana dhikana yurru
goŋmirriyirrina, ŋunhi nhuma yurru djäma
yukurra ŋunhiyi yana liŋgu ŋunhi Godthu
ŋayipi ḻakarama yukurra dhunupa wal'ŋu.”

Yaka buku‐ŋal'yurra wiripuŋuwunydja
waŋarrwu

12:29—13:4 (Warning against worshipping
other gods)

29 “Yo, nhuma yurru mukthun yana
marrtjinydja ga gulŋiyirri ŋunhimalayiwäŋalili,
ga ŋayinydja yurru nhumalaŋgu Waŋarrnydja
Garraynydja marrtji galki yana nhumalaŋgala,
bitjan ŋayi yurru bumana marrtji
ŋunhiyinydjayi yolŋu'‐yulŋunha ŋunhi walala
yukurra nhina ŋunhili wäŋaŋura, märr yurru
ŋunhiyinydjayi wäŋa nhumalaŋguwaynha
yana nhinanharawu. 30 Yurru yaka
walalaŋgalaŋuwu romgunydja malthurra
ŋurikiyi mulku'‐mulkuruwalaŋunydja,
ga yaka walalaŋgalaŋuwu waŋarrwu
marŋgithiya yukirriya. Yaka walalanha
waŋiya dhä‐wirrka'yurra biyakanydja, ‘Nhaltjan
dhika nhuma ŋuli buku‐ŋal'yun yukurra
nhumalaŋgalaŋuwunydja waŋarrwu?’ Yaka
biyakayinydja dhä‐wirrka'yurra, märr yurru
nhumalanha yaka gaṯmaramanydja ŋuriŋi
walalaŋgalay romdhunydja. 31 Ŋunhiyinydja
rom walalaŋgunydja yätjnha gal'ŋu yanana,
yakana yana nhuma yurru buku‐ŋal'yun
Garraywu bitjandja bitjan ŋunhi walala
yukurra buku‐ŋal'yun walalaŋgalaŋuwu
waŋarrwu. Liŋgu Garraynydja ŋayipinydja
yukurra nyinyaŋdhun ŋurikiyinydjayi
ŋunhi walala ŋuli yukurra djäma
walalaŋgalay buŋgulkurru, bitjan märr‐ŋal'yun
walalaŋgalaŋuwu waŋarrwu. Wiripunydja
walala ŋuli mundhurr‐wekama walalaŋguway
yumurrku'nha, bitjan bathan gurthalili
mundhurr walalaŋgalaŋuwu waŋarrwu.
32 Gurrum'thurra biyaka nhumalaŋguway
nhuma yulŋunydja. Yaka biyakayi bukulili

ŋal'maraŋa ŋunhiwalayi ŋula nhä rom ŋunhi
ŋayi gurrunhara Garrayyu ŋayipi, ga yaka ŋula
waŋgany meṉguŋanydja yana.

13
1-2 “Wiripunydja mak ŋuli nhumalanha

yolŋuyu waŋa bitjan, ‘Way, mäkiri'‐witjurra
ŋarraku ŋe'. Ŋarranydja djawarrkmirri
dhuwala, dhäwu'‐gänharamirri ŋulaŋuru
Godkuŋu. Ŋarra marŋgi mayali'wu
bukaway'wunydja, ga djäma ŋarra yurru
biyapul wal'ŋu ganydjarr‐ḏumurru bathala rom.
Yuwalk ŋarra yukurra dhuwala ḻakaramanydja.
Go ŋilimurru buku‐ŋal'yunna dhiyaku
wiripuŋuwuna waŋarrwu, ŋunhi ŋanapurru
yaka marŋgi ŋäthili.’ Bitjanna ŋayi yurru
wiripunydja ŋunhiyi be djawarrkmirrinydja
yolŋu waŋa. 3 Yaka yana ŋuriki
mäkiri'‐witjurranydja bothinyaramirriwunydja
djawarrkmirriwu, ga yaka märr‐nherraṉmiya
märr‐yuwalkthiya ŋurikalaynydjayi ŋunhi
ŋayi yurru bukaway'wuy mayali' ḻakarama.
Liŋgu ŋuliwitjandhinydjayi dhärukkurru
ŋayi yurru Garrayyunydja gatjarr'yun
ŋunhiyi nhumalanha, yana maḻŋ'marama
bitjan nhumalanha, mak nhuma yukurra
märryu‐ḏapmarama gal'ŋu nhumalaŋguway
waŋarrnha Garraynha bukmakthu yana
nhokalay ŋayaŋuyu wal'ŋu, mak bäyŋu.
4 Yo, mukthurra yana walala malthurranydja
yukirriya nhanŋuway Garraywu, biyaka
rom‐wiyaṉiyiya yulŋunydja nhanŋu,
märr yurru nhe yakana djäma ŋula nhä

yätjtja. Dhäruk biyaka märraŋa ŋanya, ga
buku‐ŋal'yurra nhanŋuway yana waŋganygu.”

14
Ḻakarama yukurra rom rakunygalaŋuwuy

ŋäthinyarawuy
14:1–2 (Law about mourning for the dead)

1 “Nhumanydja dhuwalanydja Garraywu
muka yolŋu walala. Ŋunhi nhe ŋuli ŋäthinydja
ŋurikiyi ŋula yolku rakunygunydja yolŋuwu,
yaka nhe yurru bunharamirri yukurra
muḻkurrnydja nhunapinyay nhe mitmitthun-
mirri. Wiripu‐guḻkuny'tja ŋuli wiriny'tjun
yukurra gayawak, baṉḏany'kunharamirrina
muḻkurr, ŋunhiyinydjayi mayali' märr‐ŋal'yun
yukurra ŋurikinayi rakunyguna; nhumanydja
yaka biyakayi. 2 Nhumanydja dhuwala
nhanŋuway yana wal'ŋu Garraywu, ŋayi
nhumalaŋgunydja ŋunhi waŋarr. Guḻku'
dhuwala mirithirri yolŋunydja walala
miṯtjinydja dhiyalaŋumi munatha'ŋuranydja,
yurru ŋayinydja ŋunhi Godthunydja
djarr'yurruna nhumalanha warray, märr yurru
nhumanydja miṯtji nhanŋuwaynha yana wal'ŋu
dhulŋuŋuna.”

Ḻakarama yukurra rom Godkalaŋu wekan-
harawu

14:22–29 (Laws about the tithe)
22 “Ŋunhi nhuma ŋuli gulkthun marrtji

waŋgany‐manapan ŋathanydja malanha,
ŋäthilinydja guḻk‐guḻkthurra ŋunhiyi 10‐guŋa,
liŋgu waŋganydja ŋunhi ŋuliŋuruyi wakana

nhanŋuway dhulŋuŋu Garraywu, yaka nhuŋu.
23-26 Märraŋa ŋunhiyinydjayi nhanŋuwaynydja
dhulŋuŋunydja Garraywunydja, ga gäŋa
bala buku‐ŋal'yunarawuylili buṉbulili
nhanŋu Garraywu, ga ŋunhalayina nhe
yurru ḻukanydja yukurra gumurrŋura
nhanukalana Garraywalana. Ga bitjandhi
liŋgu nhe yurru ŋurruŋunhanydja ŋunhi
dhawal‐wuyaŋinyarawuynha wäyinnha
ḻuka yukurra ŋunhiliyi gumurrŋura
nhanukala Garraywala, liŋgu ŋunhiyinydjayi
ŋurruŋunydja wal'ŋu nhanŋuway dhulŋuŋu
Garraywu. Bitjan liŋgu nhuma yurru yukurra
djämanydja dhuwalayi romnha, nhokala
gurruṯu'mirriyu walalay rrambaŋi nhuma
yurru ḻukanydja yana ŋunhiliyi Garraywala
gumurrŋuranydja, djulŋithirri yana wal'ŋu
rrambaŋi,märr yurru nhuma guyaŋirri yukurra
bitjan liŋgu ŋurruŋunydja ŋanyapinyay
Garraynha, bala dhäruk‐märraŋana. 27 Ga
bitjandhi liŋgu nhuma yurru wekama yukurra
ŋatha ŋuriki *Lepaywunydja walalaŋgu
yolŋu'‐yulŋuwu, ŋunhi walala yukurra
nhina dhuwali nhumalaŋgala wäŋaŋura.
Ŋunhinydja walalanydja Godku muka
djämamirri walala, yaka walalanhanydja
meṉguŋa, liŋgu bäyŋuna walala yukirri
ŋayathaŋu walalaŋguwaynydja walala wäŋa.
28-29 Yo, märrma' dhuŋgarra nhuma yurru
nhumapinydja ḻuka yukurra ŋunhiyinydja
ŋatha, ŋunhiliyi Garraywalanydja buṉbuŋura,
ga ŋuriŋinydja bala dhuḏiŋuyunydja
* 14:27 Levi

dhuŋgarrayu bala nhuma yurru ŋurruŋunydja
Garraywu waka'nha ŋunhi ganaŋ'maramana,
bala rulwaŋdhun gali'lili; ŋunhiyinydjayi ŋatha
walalaŋguwaynha Lepaywuna, Godkalaŋuwu
ŋuriki ḏalkarra'mirriwuna yolŋu'‐yulŋuwu,
ga buku‐gurthawuywu yolŋu'‐yulŋuwu ga
goŋmiriwŋura ŋunhi yolŋuwu walalaŋgu.
“Ŋuli nhe yurru bitjandhiyinydja Godkunydja

wekama nhanŋuwaynydja ŋunhi ŋäthili,
ŋayinydja yurru nhuna Garrayyunydja bitjan
goŋmirriyamana gal'ŋu gäma yukurra yanana,
ga bukmak nhä malanha nhe yurru djäma
yukurra, ŋunhiyinydja yurru ḻatju'thirrina
dhikana wal'ŋu nhuŋu.
“Yo, ŋunhi walala ḏalkarra'mirri walala

yolŋu'‐yulŋu, yakana walalaŋgu yurru
ŋayathama walalaŋguway walala wäŋanydja
ŋunhalayi †Yitjuralnydja, yana walala
yurru yukurra ḻukanydja märramanydja
ŋunhina ŋunhi walala ŋuli wiripu‐guḻku'yu
yolŋu'‐yulŋuyu wekama yukurra Garraywala.
Ŋuriŋi wiripu‐guḻku'yunydja miṯtjiyu
ŋayathama yukurra yurru wäŋa, yurru
ḏalkarra'mirriwunydja ŋunhiyi walalaŋgu
ŋayipina yana Garraynha; djämanydja walala
yukurra nhanŋuway yana Garraywu, ga
ŋayi walalanha marrtji ŋäthilimirriyama
maranhu‐wekamanydja.

18
† 14:28-29 14:28–29 Israel

Yaka djäma marrŋgitjkalanydja girri'yu
18:9–13 (Avoid occult practices and don’t use

magic)
9 “Yo, ŋunhi nhe yurru gulŋiyirrinydja

wäŋalilinydja ŋunhimalayi, yaka romgu
malthurra walalaŋgalaŋuwunydja ŋunhi
walala yukurra nhina ŋunhiliyi; ŋunhiyi
walalaŋgu romdja mirithirrina yana yätjnha
wal'ŋu. 10-11 Yaka wekaŋa nhumalaŋguway
nhuma yumurrku'nhanydja bitjan mundhurr
bathanarawu ŋuriki walalaŋgalaŋuwu
waŋarrwu. Yakana ŋula waŋgany
nhumalaŋgalanydja malaŋura yurru djäma
ŋula nhä gaḏamandhinyaramirri rom, be
galŋa‐mangaṯa'mirriyunydja yurru djäma,
ga yaka nhuma yukurra yurru waŋa bitjan
buku‐wuykthundja nyirawunuma, ga djäma
ŋula nhä marrŋgitjkalanydja girri'yu. Yaka
nherrala girri' ŋula nhänydja gunganharamir-
riyanhamiya ŋuliŋuru yätjkalanydja, yanapi
ŋunhiyinydjayi ganydjarrmirri, ga yaka
djäma ŋunhiyi be ḏaḏa'yunaramirrinydja
rom. Yakana djäma djalaḏaḏany'tja,
ga yaka bukukurru waŋiya yukirriya
rakunygalanydja ŋurikalanydja birrimbirrwala
mokuywalanydja. 12 Ŋurikiyinydjayi malaŋuwu
Godtja yukurra wirrkina nyinyaŋdhun
wal'ŋu, ga wirrkina yana ŋayi yurru
ŋaramurrthirri yolŋu'‐yulŋuwunydja ŋunhi
walala yukurra yurru djäma bitjandhiyi
yätjtja. Ŋunhala miṯtjiyu *Gaynanbuyŋuyu ŋuli
yukurra djäma bitjandhinydja, ga ŋurikiyina
* 18:12 Canaan

märrwu ŋunhi ŋayi Godthunydja walalanha
yurru dhawaṯmaramana yanana ŋuliŋuruyi
wäŋaŋurunydja. 13 Yaka nhenydja balanyarayi
djäma yätj. Nhumanydja yurru nhina yukurra
ḏarrtjalk gal'ŋu yana, ganaŋ'thunara ŋuliŋuruyi
yätjkalanydja, ŋunhiliyi liŋgu waŋganyŋura
romŋura Garraywala yana.”

Godthunydja djuy'yun yurru
dhäwu'‐gänharamirrinhana

18:14–22 (God will send a Prophet)
14 Ga biyapul ŋayi †Mawtjitj waŋana

bitjarranydja, “Yo, galkina nhuma
yurru gulŋiyirrina ŋunhimalayi wäŋalili
dhawu'‐nherraṉarawuylilinydja. Ŋunhilinydja
wäŋaŋura yolŋu walala yukurra nhina
goŋ‐maŋgimaŋgi'mirri dhika nhä malanha,
ŋunhi walala ŋuli barrari‐wukuma yolŋunha
walalanha, bitjan ḻakarama yukurra ŋunhi
yurru ŋayi nhä maḻŋ'thun yalala yätj
wal'ŋu, liŋgu walala ŋuli nhäma yukurra
ŋunhiyi bukaway'kurru, wo ŋuliwitjandhi
ŋunhi walala yurru nhäma yukurra ŋula
nhä. Nhumanydja dhuwalanydja Garraywu
nhanŋuway yolŋu walala, yakana nhuma
yurru maḻŋ'marama yuwalkŋunydja dhukarr
ŋuriŋiyinydjayi nhäyu malaŋuyu romdhu.
Yaka nhumanydja yurru biyakayi malthurra
dhärukku walalaŋgalaŋuwu. 15 Ŋayipinydja
yurru Godthunydja nhumalaŋgunydja
djuy'yun warray dhäwu'‐gänharamirrinha
yolŋunha, ŋayinydja yurru ŋunhiyi
† 18:14 Moses

yolŋu yana, bitjan ŋarrapi, bitjan ŋayi
yurru dhawal‐wuyaŋirrinydja dhipuŋuru
ŋilimurruŋgala yarraṯaŋuru, ŋurikiyina nhuma
yurru yukurra dhärukkunydja malthun.

16 “Ŋäthilinydja ŋunhinydja ŋunhi nhuma
ḻuŋ'maranhamina yukurrana ŋunhili bukuŋura
‡Djäniya yäkuŋura, nhuma waŋana bitjarra,
‘Ŋanapurrunydja yaka ḏukṯuk ŋanapurru
yurru ŋäma yukurra rirrakay Godnha, ga yaka
ŋanapurru ḏukṯuk ŋanapurru yurru nhäma
ŋanya ŋunhiwalayi gurthalili. Ŋanapurru
ŋuli bäynha rakunydhi.’ Bitjarranydja nhuma
waŋana, liŋgu nhuma borrk‐beyaṉiyinana
wirrkina wal'ŋu. 17 Bala ŋayi Garraynydja
waŋana ŋarrakala bitjarrana, ‘Yo manymak.
18 Ŋarranydja yurru yänguma ŋunhiyinayi
dhäwu'‐gänharamirrinhana, ŋayinydja yurru
ŋunhiyi yolŋu yana rumbalnydja bitjan nhuma,
ga marrtjinydja ŋayi yurru dhawaṯthundja
ŋunhiyi dhipuŋuru nhumalaŋgala
miṯtjiŋurunydja. Ŋarra yurru nhanŋu
dhäruktja wekama waŋanharawunydja, bala
ŋayi yurru ḻakaramanydja nhanukalaŋuwu
yolŋu'‐yulŋuwunydja warrpam' yana ŋunhi
ŋarra yurru waŋa yukurra nhanukala.
19 Waŋanydja ŋayi yurru yukurra ŋarrakala
yana yäkuyu, ga ŋunhi yurru ŋula yol yolŋu
yakanydja dhäruk märrama ŋanya, ŋarranydja
yurru ŋanya dhä‐ḏir'yunna ŋunhiyinydjayi
dhäruk‐märranharamiriwnhanydja yolŋunha.’

20 “Ŋunhi ŋayi yurru wiripunydja yolŋu
waŋa bitjan gam', ‘Dhuwala dhäruktja
‡ 18:16 Sinai

ŋarra yukurra gäma Garraywuŋu’ bitjan
yurru, yurru dhäruktja ŋunhiyinydjayi
yaka ŋarrakuŋu wekanhara, bala nhuma
yurru yana bumana ŋanya rakunygumana
ŋunhiyinydjayi yolŋunha, liŋgu ŋayinydja
yukurra ŋunhiyinydja waŋa yolŋu yäkuyu
be yolkalana wiripuŋuwalana waŋarrwala.

21 “Ga wiripunydja mak nhe yurru
waŋa bitjan, ‘Nhaltjan dhika ŋarra yurru
dharaŋandja ŋunhiyi yuwalkŋunhanydja
dhäwu'mirrinha? . . . wanhaka ŋayi
yurru yukurra waŋa yuwalk wal'ŋu ŋulaŋuru
Garraywuŋu dhäruk mak ŋula yolkuŋu?’
Bitjandhiyi nhe yurru djarr'yundja ŋunhiyi
dhäwu'mirrinhanydja yolŋunha. 22 Ŋuli
nhe yurru ŋäma yolŋunha ŋunhi ŋayi yurru
waŋa Garraywala yäkuyu, ŋunhi ŋayi yurru
waŋanydja, ga yakanydja yurru ŋayi ŋunhiyi
maḻŋ'thun, bala nhe yurru marŋgithirrina
ŋunhi ŋurikalayinydja yolŋuwala yakana
dhäruk wekanhara ŋulaŋuru Garraywuŋu.
Ŋunhiyinydjayi yolŋu waŋa yukurra yana
ŋuliŋuruna bäymana nhanukuŋuwaynha
guyaŋinyarawuy. Yaka barrariyanydja ŋuriki
yolŋuwu dhärukkunydja.”

19
Ḻakarama yukurra rom bothinyaramirrinha

ḻakaranhamirrinha yolŋunha
19:15–21 (The law about false witnesses)

15 “Ŋuli yurru waŋganydhu yolŋuyu
ḻakarama djarrma'‐wama, ‘Ŋuruŋunydja gay'

yolŋuyu djäma yätjkuŋala,’ bitjan yurru,
yaka yana waḏutja märr‐yuwalkthiyanydja
ŋurikiyi. Ŋäthilinydja marrtjiya ŋathili
yuwalkŋuwu dhäwu'wu ḻarruŋa, ga ŋuli
nhuma yurru maḻŋ'marama märrma'nha wo
ḻurrkun'nha ŋunhi walala nhäŋala ŋuriŋiyi
walalay marŋgiŋumirri walala, ga ḻakarama
walala yurru ŋuriŋi walalay ŋunhi yana
liŋgu yuwalkŋu ŋupanayŋu dhäwu', bala
nhuma yurru märr‐yuwalkthirrina ŋurikiyi
dhäwu'wunydja, bala yuwalkthina nhuma
yurru dhä‐ḏir'yundja ŋunhi wiripuŋunhanydja
yolŋunha ŋunhi ŋayi djäma yätjkuŋala.
16-17 Ga ŋunhi yurru ŋula yolthu yolŋuyu
ḻakarama bothirri, yana mari ŋayi yurru
warkthun ŋula yolku, ga gäŋa ŋunhiyinydja
maṉḏanha märrma'kuŋa yana bala Godkala
buṉbulili, ga ŋunhiliyina maṉḏanha yurru
mala‐yarr'yundja ŋuriŋi ḏalkarra'mirriyu
walalay ga dhä‐wirrka'yunaramirriyu walalay.
18 Baḏak walala yurru ḻarrumanydja, yana
liŋgu ga maḻŋ'maramana walala yurru
yuwalkŋuna dhäwu'. Ga ŋuli walala
yurru maḻŋ'marama yuwalktja wal'ŋu
ŋunhiyinhayi ḏarramunha, ŋunhi ŋayi yäna
ḻakaraŋala bothina ŋuriki nhanukalaŋuwu
ŋayi gurruṯu'mirriwu, 19 ŋanyanydja yurru
ŋunhiyinhanydjayi yolŋunha ŋunhi ŋayi
bothina ḻakaraŋala dhä‐ḏir'yunna yurru;
ŋayinydja yurru ŋuriŋiyinydjayi märrama
balanyara yana liŋgu ŋupanayŋu, bitjana
ŋayi bini ŋuriŋi yolŋuyu märranha, ŋunhi
be ŋayi djäma yätjkunhanydja. 20 Bala



GUYAŊINYAMIRRIYAMA YUKURRA ROMDHU 19:21lixGUYAŊINYAMIRRIYAMA YUKURRA ROMDHU 19:22-23

ŋuruŋu wiripu‐guḻku'yunydja yurru ŋämana
ŋunhiyi, bala wirrkina beyaṉiyirrinydja, bala
walala yurru yakana biyapulnydja dhäwu'
yukurra djäma bothirri, ga ŋuriŋiyinydjayi
nhuma yurru romdhu ḏaḏawmaramana
ŋula yolŋunha, märr yurru walala yakana
biyapulnydja djäma bitjandhiyi yätj. 21 Yaka
mel‐wuyurra ŋurikiyi bothinyaramirriwunydja
dhäwu'‐ḻakaranhamirriwu, yaka ŋanya yana
dhayuŋandja ‘bäythi’ biyakanydja, yana ŋanya
mukthurrana dhä‐ḏir'yurrana. Ŋunhi bini
walala bunha yuwalktja ŋula yolnha liŋgu
ŋuriŋi bothinyarayu dhäwu'yu, ŋayinydja yurru
ŋunhiyinydjayi bothinyaramirrinydja yolŋu
burakirrina, ga ŋunhi bini walala wutthunna
ŋula yolnha maŋutjinydja, wo ḏaw'yunna
ḻirranydja, ga ŋanyanydja yurru bitjandhi liŋgu
maŋutji wutthun ga ḻirra ḏaw'yun ŋunhiyi
bothinyaramirrinhanydja yolŋunha.”

Ḻakarama yukurra wiripu ga wiripu rom
malanha

21:1—25:10 (Various Laws)
21:1–21
Yo, wiripunydja ŋayi *Mawtjitjthu

guyaŋinyamirriyaŋala waŋana
yolŋu'‐yulŋunha, ḻakaraŋalawiripu ga wiripu
malanha rom, ŋunhi ŋayi Godthu nherrara
walalaŋgu, balanyara rom malanha gam'.
22-23 Ŋunhi nhuma yurru yolŋunha buma

murrkayny'tja, liŋgu djäma ŋayi yukurrana
yolŋuyu yätjkuŋala dhika wal'ŋu, ga ŋayi
* 19:21 21:1–21 Moses

yurru ŋunhi rumbalnydja yukurra gorrumana
yana dharpaŋuramälakmaranharawuyŋurana,
yakana ŋayi yurru ŋunhiyi rumbal yukurra
baḏaktja gorruma dharpaŋuranydja ŋunhiliyi
ŋuliwitjan munha‐ŋupandja. Nhumanydja
yurru ŋunhi nhäŋa, bala yupmaraŋana rumbal-
nydja, ga gäŋa dhalkaranharawuna ŋuriŋi yana
liŋgu waluyunydja, liŋgu ŋunhiyinydjayi yolŋu
yätjnha ŋayi yana, ŋunhi ŋayi ŋuli rakunyd-
hirri dharpaŋura, ga dhä‐ḏir'yunarana ŋayi ŋuli
yukurra ŋuriŋiyinydja märrama ŋulaŋuru God-
kuŋuna. Waḏutja ŋunhiyi yolŋunha yana rum-
balnydja dhalkaraŋa munatha'lilinydja, märr
yurru ŋayi ŋunhi wäŋa yaka yätjthirri ŋuriŋiyi.

22
1-4 Ŋuli nhe yurru maḻŋ'marama ŋula nhä

wäyin ŋula yolku yolŋuwu, ga dhunupana
märraŋanydja ga gäŋa roŋiyinyamaraŋana
balayi ŋurikalayi wapunhu'mirriŋuwalana.
Ŋuli nhe yakanydja marŋgi yolku
ŋayi ŋunhiyi, yurru manymak ŋunhiyi
nhuŋunydja, nhe yurru gäma nhokalanydja
wäŋalili. Ga ŋuli ŋayi yurru ŋunhiyinydja
yolŋu wapunhu'mirriŋunydja marrtji ga
ŋäŋ'thundja ŋurikiyi, ga dhunupa nhenydja
roŋiyinyamaraŋana wekaŋa.

5 Dhäyka yurru yaka dhaṯthunmirri ŋuriŋi
ḏarramuwala girri'yu, ga balanya liŋgu yana
ŋupanayŋu ḏarramuyunydja yurru yaka
yukurra dhaṯthunmirri dhäykawalanydja
girri'yu. Ŋunhiyi Godthunydja ŋuli

ḻakarama yätjnha yanana wal'ŋu, ŋunhi ŋuli
yolŋu'‐yulŋuyu djäma bitjandhiyinydja.

6-7 Yo, ŋuli nhe yurru maḻŋ'marama wäyinnha
ŋäṉḏi'mirriŋunha, ŋunhi ŋayi yukurra nhina
yaluŋura nhanukalay mapu'ŋura, yurru
manymak warray nhuŋu djaw'yunarawu
ŋuriki mapu'wunydja. Ga yaka wutthurra
ŋunhi ŋäṉḏi'mirriŋunhanydja wäyinnha,
yana djuy'yurrana ŋanya, märr yurru
nhumanydja nhinana yukurra ŋunhili
wäŋaŋuraweyinmaramana, ga bitjanna liŋguna
nhumalaŋgu yurru ŋathanydja guḻku'yirrina
ŋunhili wäŋaŋura.

23
17 Yo, dhäyka yurru yaka wekan-

hamirri ŋanyapinyay ŋayi bir-
rka'mirriwala ḏarramuwala ŋunhili ŋula
buŋgulmirriŋuranydja, ga ḏarramuyu
yurru yaka marramba' warkthun yukurra
ŋunhili buŋgulmirriŋura. Wirrki ŋayi ŋuli
Godtja yukurra nyinyaŋdhun ŋurikiyinydja
romgu. 24-25 Ŋunhi nhe yurru yukurra
marrtji dhukarrkurru, djuḻkthunmarama
ŋuliwitjandhi marrtji ŋuli ŋula yolkala
yolŋuwala dhulŋuŋukurru gärulkurru,
bala gulkthun borumdja nhe yurru märr
ŋuli ḻurrkun', yana ḻuka marrtji yurru
ŋuliwitjandhiyi dhukarrkurru, ŋunhiyinydja
manymak warray, yurru yaka nhe yurru
gulkthurra marrtjiya ŋula banikin'lilinydja,
bala djaw'yurranydja. Yurru manymak nhuŋu,
nhe yurru marrtji goŋdhunydja yana gulkthun

ŋatha, ḻuka marrtji yurru, ŋunhi nhe yurru
marrtjinydja yukurra dhukarrkurrunydja,
ga yaka gulkthurra yiki'yunydja ŋula yolpa
marrtjiya ŋathanydja, bala djaw'yurranydja.

24
14 Biyaka ŋurikinydja yolŋuwu ŋoy‐wuyurra

ŋunhi ŋayinydja yolŋumiriw ga ŋurruwuyk.
Yaka djaw'‐djawyurra walalaŋgalaŋuŋuru, ga
biyaka buku‐ruŋinyamaraŋa yulŋunydja ŋunhi
walala yurru djäma yukurra nhumalaŋgu.
19-21 Ŋunhi nhe yurru marrtji gulkthun
ŋatha nhuŋuway malanha, ga muṉguynydja
marrtjiya gonha'yurra ŋurikiyi ŋurruwuykkuna
yolŋuwu ga yolŋumiriwwuna ga mulkuruwuna;
ŋuriŋina walalay yurru yukurra ḻuka ŋunhi
bäythinyaranydja ŋatha muṉguynydja.
22 Garrayyu dhuwalayinydja ŋayipi rom
wekaŋala nhumalaŋgu, märr yurru nhuma
yaka ŋulameṉguma, ŋunhi ŋäthilinydja nhuma
muka yukurrana nhinana ŋurruwuyk ŋunhala
*Yetjip muka.

25
4 Ŋunhi ŋuli buliki'yu marrtji djäma

muŋdhu'‐muŋdhun ŋatha malanha,
barrkuwatjkuma marrtji ŋuliŋuru
dhukun'ŋurunydja, yaka ŋanya dhänydja
ḏapmaraŋa. Gonha'yurra yana ŋanya, märr
ŋayi yurru ḻuka marrtji ŋatha ŋuliŋuruyi.

5-6 Ŋuli yurru maṉḏa yukurra märrma'
gutha'manydji nhina waŋganyŋura wäŋaŋura,
* 24:22 Egypt

ga waŋganydja yurru rakunydhirrina
yothumiriw yana, bala ŋayi yurru ŋuriŋiyi
gutha'mirriŋuyunydja märrama rakunygunydja
ŋurikiyinydjayi dhäykanha, märr yurru ŋayi
yothu märrama ŋurikiyi rakunygu yolŋuwu
dhuway'mirriŋuwu.

Ga guḻku' mirithirri wiripunydja malanha
rom ŋunhi ŋayi Godthu gurrunhara
nhanukalayŋuwu ŋayi yolŋu'‐yulŋuwu,
bitjarra marŋgikuŋala marrtjina, märr yurru
walala yaka djarrpi'thirri walalaŋguway
walala, märr yurru ŋunhiyi wäŋa dhärra
yukurra ḻatju' dhika wal'ŋu, marimiriw ŋula
nhämiriw.

26
Ḻakarama yukurra rom nhaltjan ŋilimurru

yurru wekama nhanŋu Godku
26:1–15 (The law about giving the first part to

God)
1 “Yo, galkina nhuma yurru marrtjina

yulŋunydja giṯthunna, bala gulŋiyirrina
ŋunhiwalayi wäŋalilinydja, bala nhinana
yurru wäŋaramana, 2 bala ŋathanydja
yurru ŋuthan muḻkurrmirriyirrina dhika.
Ga ŋunhi nhe yurru gulkthundja marrtji
ŋathanha, bala nhe yurru bathililiyamana
ŋurruŋunydja wal'ŋu ŋunhi gulkthunara
ŋatha, bala gäma yurru ŋunhiwalayina
buku‐ŋal'yunarawuylilina buṉbulili.
3 Marrtjiya ŋurikala ḏalkarra'mirriwalanydja
yolŋuwala, ga waŋiyanydja biyaka nhanukala,
‘Dhuwalanydja ŋarra yukurra waŋanydja

nhanukalaynha gal'ŋu yana Garraywalana
buku‐wekamanydja yukurra ŋanyana, ŋunhi
ŋarranydja liŋguna gulŋiyinana dhipalayi
wäŋalili ŋunhi ŋayi dhawu'mirriyaŋala
ŋanapurruŋgalaŋuwala märi'muwala be
ŋäthili.’

4 “Bala ŋayi yurru ŋuriŋiyinydja
ḏalkarra'mirriyunydja yolŋuyu märrama
bathinydja ŋunhiyi ŋathamirri nhokala
goŋŋurunydja, bala gämana, ga gurrunhan
gumurrlili dhaliyarra'lilina Garraywala. 5 Ga
ŋunhalayinydjayi gumurrŋura nhanukalayny-
dja nhe yurru waŋa bitjanna, ‘Ŋarraku
märi'munydja nhinana yukurrana dhiyalanydja
wäŋaŋura mulkuru ŋayi, yaka ŋayi yukurrana
ŋayathaŋala wäŋa, bala ŋayi märraŋalana
nhanŋuway djamarrkuḻi'nhanydja bala
*Yetjiplilina. Walalanydja ŋunhi ḻurrkun' wal'ŋu
yana miṯtjinydja, ga ŋunhalayinydja Yetjiptja
wäŋaŋura bitjarra ŋayi ŋunhi miṯtjinydja
birrŋ'thurrunana yindithinana ŋuthara.
6-7Ŋuriŋi Yetjippuyŋuyu yolŋu'‐yulŋuyu walalay
yukurrana gur'kuryurruna ŋanapurrunha
mirithinana yana djämawunydja, yana
walala ŋuli ŋayaŋu‐yätjkunha ŋanapurrunha
wiripunydja, yana liŋgu ga bitjarra
gawaw'yurruna ŋanapurru märrliliyaŋala
Garraywala guŋga'yunarawuna. Bala ŋayi
ŋäkulana ŋanapurrunha gawaw'yunaranydja
rirrakaynydja; ŋayi nhäŋala ŋanapurrunha
ŋunhi ŋanapurru yukurrana nhinana
buku‐yätjthina, galŋa‐yätjthina manapara,
* 26:5 Egypt

monygunhara ŋuriŋina ŋonuŋdhuna romdhu,
8 bala ŋayi dhawaṯmaraŋalana ŋanapurrunha
walŋakuŋalanydja märraŋala ŋuliŋuruyi
nhanukalaynha ŋayi ganydjarryu gal'ŋu.
Ŋayi märraŋalanydja ŋanapurrunha
dhawaṯmaraŋalana Yetjipŋurunydja yana.
Djämanydja ŋayi mirithirri wal'ŋu yana yindi
romdja, barrarimirri yana rom, 9 bala ŋayi
gäŋala lili ŋanapurrunha, bala wekaŋalana
ŋayi dhuwalayinydja ŋatha‐guḻku'mirrinydja
wäŋa ŋanapurruŋguna. 10 Ga dhuwalana
gay ŋarra yukurra gämana yulŋunydja
roŋiyinyamarama Godkuna nhanŋuwaynha
ŋunhiyi ŋurruŋunydja gal'ŋu ŋuliŋuruyi
ŋathaŋuru, ŋunhi ŋayi ŋayipi Garrayyu
wekaŋala ŋarraku.’ Waŋiyanydja biyakayina,
bala gurrunharranydja marrtjiya ŋunhiyi
ŋathanydja gumurrlilina nhanukala, bala
buku‐ŋal'yurrana nhanŋu. 11 Biyaka
goŋmirriyaŋa buku‐wurrpalanydja ŋanya,
ŋunhi ŋayi mirithirri manymak nhä malanha
wekaŋala nhuŋu ga nhumalaŋgalaŋuwu
djamarrkuḻi'wu. Ga ŋunhiyi wiripu‐guḻku'
ḏalkarra'mirri walala yolŋu'‐yulŋu ga
wiripu mala, walalanydja yurru bitjandhi
liŋgu goŋmirriyirri dhika wal'ŋu rrambaŋi
nhumalaŋgala manapan; rrambaŋi yana
waŋgany‐manapanmirri nhuma yukurra yurru
ḻuka ŋathanydja ŋunhiyi Garraywalanydja
ŋunhiliyi wal'ŋu gumurrŋura.

12 “Yo, ḻukiyanydja yukirriya ŋathanydja
ŋunhiyinydjayi nhumapi yana märrma'
dhuŋgarranydja ŋupan yurru, ga ŋuriŋi

wiripuŋuyunydja dhuŋgarrayu nhuma
yurru yakana ḻuka ŋunhiyi ŋatha, yana
nhuma yurru marrtji gulk‐gulkthurranydja
biyakana 10‐lilina, nhanŋu ŋunhiyinydja
ŋatha gulk‐gulkthurra, bala wekaŋa ŋurikina
yolŋuwu Godkalaŋuna djämamirriwu ga
ŋurruwuykku yolŋuwu ga buku‐wurthapuywu
ga dhä‐ŋäṉḏi'miriwwu, märr yurru walala
yukurra gana' yana ḻukanydja ŋuriŋimalaŋuyu.
13 Ga dhurrwaraŋuru ŋuliŋurunydja ŋunhi nhe
wekaŋala liŋguna Godku ŋäthili, nhenydja
yurru waŋa Garraywalanydja bitjanna,
‘Garray, yaka ŋarra dhuḏi'yunmaraŋala
ŋunhiyi nhuŋuwaynydja dhulŋuŋunydja
ŋarrakuwaynydja ŋarra, wekaŋalanydja ŋarra
ŋunhiyi nhokalaŋuwu djämamirriwuna ga
ŋurikina ŋurruwuykkuna. Yakana ŋarra
yana meṉguŋala ŋunhiyinydjayi rom, ŋunhi
nhe ḻakaraŋala ŋarrakala 10‐buynydja
mala‐wuḻkthunara. 14 Yaka ŋarra ḻukana
nhuŋunydja ŋunhi dhulŋuŋunydja ŋuriŋi
bäpurru'mirriyunydja waluyu, ga yaka ŋarra
wekaŋala buku‐ŋal'yunarawu rakunygu
ŋuriki. Ŋarranydja marrtjina dhäruk
märraŋala nhuna, bukmakŋura yana ŋunhi
nhe yukurra waŋa ḻakarama dhiyakuyi, ŋunhi
ŋurruŋunydja dhulŋuŋunydja nhuŋuway
yana Garray. 15 Nhäŋa ŋanapurrunhanydja
nhuŋuwaynydja yolŋunha walalanha, bala
goŋmirriyaŋana biyakana ŋanapurrunha,
märr yurru wäŋanydja dhuwala ŋunhi
nhe wekaŋala ŋanapurrunha bitjan ŋatha
guḻku'mirriyirrina yurru dhikana wal'ŋu, bitjan

yana liŋgu ŋunhi nhe dhawu'mirriyaŋala
ŋanapurruŋgalaŋuwala märi'muwala.’ ”

Godku nhanŋuway yolŋu walala
26:16–19 (God’s own people)

16 Bala ŋayi †Mawtjitj dhawar'yurrunanydja
waŋana bitjarrana gam'. “Gäthuranydja
dhuwalanydja nhokala Godthu waŋarryunydja
waŋa yukurra nhumalanha bitjan, ‘Romgunydja
ŋarrakalaŋuwu malthurra gal'ŋu yuwalkkuŋa
yana’ bitjan, märr yurru nhuma yuwalkkuma
wal'ŋu yana malthundja ŋurikiyi romgunydja.
17 Gäthuranydja nhuma yukurra waŋa bitjan,
‘Garraynydja dhuwala ŋilimurruŋgu Waŋarr.’
Nhumanydja ŋunhi dhawu'‐nherrara ŋunhi
nhuma yurru dhäruk märrama ga malthun, ga
ŋayathama baṯ bitjan yurru nhanŋu romdja
malanha. Waŋananydja nhuma bitjarra,
‘Ŋanapurru yurru djämanydja bitjan yana
liŋgu ŋunhi nhaltjarra ŋayi Garrayyu nherrara
ŋunhiyi rom malanha ŋanapurruŋgu,’ bitjarra
nhuma waŋananydja. 18 Ga gäthuranydja
ŋayi Garrayyu waŋana ḻakaraŋala nhumalanha
bitjarra, ‘Nhumanydja dhuwala ŋarrakuway
gal'ŋu dhulŋuŋu yolŋu'‐yulŋu. Nhuma yurru
dhäruk märrama ga rom ŋunhi ŋarraku,
bukmak ŋunhi malanha rom ŋunhi ŋarra
gurrunhara nhumalaŋgu.’ 19 Yo, bitjan ŋayi
yurru goŋmirriyama yulŋunydja nhumalanha,
ga nhumanydja yurru miṯtjinydja biyapulnha
wal'ŋu bena dhikana miṯtji, djuḻkmaramana
yurru nhuma wiripu‐guḻku'nhanydja miṯtjinha,
† 26:16 Moses

märr yurru ŋuruŋu wiripu‐guḻku'yunydja
nhämana nhumalanha, bala wokthunna
yukurra Godkunydja yurru, waŋarr ḻakarama
ŋanya waŋarrkuma yäkuna. Ga nhumanydja
yurru yolŋu'‐yulŋunydja nhanŋuway gal'ŋu
yana dhulŋuŋu, bitjan yana liŋgu ŋunhi ŋayi
dhawu'mirriyaŋala ŋäthili.”

28
Dhäruk‐märranhamirrinydja yolŋu walala

yurru nhina goŋmirriyirrina wal'ŋu
28:1–14 (The blessing of obedience)

1 “Yo, ŋunhi nhuma yurru dhäruktja
märrama ŋanya Garraynha, ga yuwalk
gal'ŋu yana ŋayathama wal'ŋu baṯ bitjan
nhanŋu rom ŋunhi ŋarra yukurra ḻakarama
dhiyaŋu‐wala nhumalaŋgu, ga ŋayinydja yurru
goŋmirriyamana nhumalanha biyapulnha
wal'ŋu, yakana yurru wiripunydja miṯtji
guḻku'yirri dhaŋaŋdhirri bitjan nhuma.
2 Märraŋa yana dhäruktja ŋanya Garraynha,
bala nhuma yurru nhina ŋamathamana
yukurra gal'ŋu. 3 Ŋayi yurru Garrayyunydja
nhumalanha bitjan goŋmirriyama nhumalaŋgu
wäŋa malanha ḻiw'marama yana, 4 ga
nhumalaŋgu yurru djamarrkuḻiny'tja ŋuthan
marrtji ŋamathirrina dhikana, ga wäyin
malanha yurru guḻku'yirrina, mirithirrina
miṯtji. 5 Ga ŋathanydja ŋuthanna yurru
yukurra dhaŋaŋnha biyapulnha. 6 Ŋayipinydja
yurru Garrayyunydja gäma nhumalanha
goŋdhu, bitjan gunganhamirriyama ŋunhi nhe

yurru wanhamala marrtji, ga lili nhe yurru
roŋiyirri wäŋalili. 7 Ŋuli nhumalanha yurru
marrtji miriŋuyu guwatjman, ŋayinydja yurru
Garrayyunydja ŋunhiyinhana baḏuwaḏuyun
warrpam'thunna yana miriŋunhanydja.
Yo, miriŋunydja yurru marrtji waŋgany
ŋurruk nhumalaŋgu, yurru gundupumanydja
walala yurru ḻatju‐warr'yunna yana
barrku'‐barrkuwatjthirrina yulŋunydja
birrka'mirrililina wäŋalili malaŋulili.
8 Bitjan liŋgu ŋayi yurru Garrayyunydja
ŋäthilimirriyama marrtji ŋathanydja dhika
nhänydja nhumalaŋgu, ga ŋunhi nhuma
yurru djäma bitjandhinydja ŋula nhä,
bukmak yurru nhänydja malanha marrtji
yukurra ḻatju'thirrina dhikana yana. Yo,
ŋunhili wäŋaŋuranydja ŋunhi ŋayi wekaŋala
nhumalaŋgu, nhuma yurru nhina djulŋithirrina
dhikana wal'ŋu, galŋa‐djulŋithirrina. 9 Yo,
ŋuli nhuma yurru dhäruk märrama ŋanya
Garraynhanydja, ga djäma ŋunhi nhaltjan
ŋayi yurru ḻakarama waŋa nhumalanha,
nhumanydja yurru ŋunhi yolŋu'‐yulŋu
nhanŋuwaynha wal'ŋu Garraywuna yana.
10 Bala walala yurru wiripu‐guḻkuny'tja miṯtji
birrka'mirriŋura wäŋaŋura dharaŋanna
bitjanna yurru, ŋunhi nhumanydja
djarr'yunara galkikunhara Garraywuna yolŋu
walala nhanŋuwaynha, bala yurru walala
borrk‐barrarirrina yulŋunydja nhumalaŋgu.

11-12 “Yo, ŋayi yurru Garrayyu ḻapmaramana
ŋunha djiwarrny'tja, ga bitjanna liŋguna
dhuŋgarra‐mandhirri yurru yukurra

waltjaṉdhunydja dharyun, märr yurru borum
ga ŋatha ŋula nhä ŋuthan ŋamathirrina gal'ŋu
yana. Yakana nhuma yurru yukurra ŋäŋ'thun
wiripuŋunhanydja yolŋunha ŋula nhäku;
walalana yurru nhumalanhana ŋäŋ'thundja
yukurra, liŋgu nhuma yurru yukurra
ŋayathama biyapulnydja guḻku' dhaŋaŋdja.
13 Wiripu‐guḻkuny'tja yurru malthun marrtji
nhumalaŋguna, ga nhumanydja yurru yakana
yukurra munguyun walalanhanydja. Yakana
yurru nhumalanhanydja ŋonuŋguma ŋula
nhäyunydja romdhu. Nhumapi yana yurru
ŋapaŋuranydja, wal'ŋu yana, yaka ŋoyŋura,
ga wäŋanydja nhumalaŋgu yurru dhapirrknha
wal'ŋu dhikana yanana, ŋuli nhuma yurru
dhärukku malthun, dhäruk märramanydja
dhuwalanydja dhäruk Garraywunydja ŋunhi
ŋarra yukurra dhuwala ḻakarama nhumalaŋgu
gäthura. 14 Yaka gonha'yurra dhuwalayinydja
dhäruk ŋula waŋgany meṉguŋa. Yaka
yana bilyurra Garraywalaŋuŋurunydja ga
buku‐ŋal'yurra wiripuŋuwunydja waŋarrwu.”

Dhäruk‐märranhamiriwnydja yurru yolŋu
walala nhina yukurra mariŋurana dhika
nhäŋurana yana

28:15–29, 43–67 (Results of disobedience)
15 “Ga ŋuli nhuma yurru yakanydja dhärukku

malthun Garraywu, yana bilyundja, bala
meṉgumanydja ŋunhiyi nhanŋu rom, nhenydja
yurru märrama mari biyapul'nha bathalana,
birrka'mirrina yurru nhä malanha nhuŋu
yätjnha maḻŋ'thun yukurra. 16 Nhumalaŋgu

wäŋa yurru ḻiw'marama ga dhika nhä malanha
baḏuwaḏuyunna yätjthirrina. 17 Yakana
yurru ŋathanydja yukurra ŋuthan ŋunhiliyi.
18 Nhumalaŋgu yurru yumurrkuny'tja ga ŋula
nhä wäyin malanha ḻurrkun'nha yana, yakana
guḻku', yalŋgina yana walala yurru yulŋunydja,
yakana ŋuthanara manymakkunhara. 19 Ga
ŋunhi nhe yurru marrtji wanhamalanydja
ŋula, ga roŋiyirri nhe yurru lili, ŋayinydja
yurru ŋunhi rom‐mäypayirrina yulŋunydja
ŋula nhänydja malanha, ga ŋula nhä
malanha nhe yurru warkthun yurru
yätjthirrina wal'ŋu yanana, liŋgu yakana
ŋayi yurru Garrayyu goŋmirriyama
guŋga'yun nhumalanha ŋunhimalayinydja,
dhäruk‐märranhamiriwlilinydja. 20 Yo,
ŋuli nhuma yurru djäma yätjkumanydja,
ŋuyulkthirrinydja nyinyaŋdhundja Garraywu,
ŋunhiyi yurru wäŋanydja nhumalaŋgu
yätjthirrina marimirriyirrina, mari‐yakaynha
yukurra yurru djingaryun. Mirithirri
nhuma yurru warkthundja yukurra
ŋamathanharawunydja ŋurikiyi, yurru gulku-
runa; bukmak yurru ŋunhi yätjthirrina yanana
yulŋunydja, yana liŋgu ga warrpam'thun yurru
nhumalanha baḏuwaḏuyun. 21 Birrka'mirrina
yurru yolŋunydja walala murrmurryun marrtji
liŋgu rerriyu birrka'mirriyuna, yakana yurru
ŋula waŋgany yolŋu yukurra walŋa nhina.
22 Yolŋu yurru rakunydhirri gorrmuryinyarayu,
ga biyapul ŋulwitjthu ŋula nhäyu, ga
wiripu yurru yolŋu rumbal buḻ'‐buḻyun, bala
rakunydhirrina. 23-24 Yo, wäŋanydja yurru

dhuwala baṉḏanydhirri ŋathamiriwyirrina, ga
munathany'tja wäŋa dhuwala yurru bitjanna
ḏälthirrina bitjan guṉḏa, liŋgu ŋayi yurru
Garrayyu yakana yänguma yukurra waltjaṉ.

25 “Ga bitjandhiyi miriŋunydja yurru
lili marrtjina, bala walala yurru bumana
yukurra nhumalanha; marrtjinydja walala
yurru ŋunhi miriŋunydja waŋgany yana
miṯtji, ga nhumanydja yurru gundupuma
baḻaka'yunna birrka'mirrililina wäŋalili
barrkuwatjthirri. Bala walala yurru
yolŋuyunydja nhämana ŋunhiwalayi, bala
barrarirrina bitjanna ŋurikiyi yindiwunydja
mariwu. 26 Murrmurryunna nhuma yurru
marrtji, ga ŋuriŋi wäyindhunydja malaŋuyu
nhumalanha yurru ḻukana yukurra barrwaṉ'tja
rumbalnydja; yakana yurru walalanha ŋula
yolthu ŋaŋ'‐ŋaŋdhundja. 27 Yo, nhumalaŋgu
rumbalnydja yurru warrpam'thunna
ŋäkirrmarama djetjiyuna malaŋuyu ga
djiraŋ'thuna, bitjan nhuma yurru yukurra
wirrkthunmirrina bitjan liŋgu, ga yakana yurru
ŋula yolthu nhumalanha baḏarraŋ'kumanydja.
28 Muḻkurrnydja yurru nhumalaŋgu bitjan
bawa'mirriyirrina, ga wiripu‐guḻkuny'tja
nhuma yurru bamba'‐bambayyirrina marrtji.
29 Waluwuynydja nhuma yurru marrtji yukurra
bitjan dhä‐ŋal'ŋalyunna dhukarrwuna ḻarruma,
bitjanna bitjan ŋuli bambay yolŋu, yurru
yakana nhuma yurru maḻŋ'maramanydja.
Wiripu‐guḻku'yunydja yurru yolŋuyu walalay
manaŋirrina djaw'‐djawyunna nhumalaŋgu
nhänydja malanha, ga bitjanna liŋgu nhuma

yurru ŋayaŋu‐djawaryunna yukurra gänharayu
ŋonuŋdhunydja romdhumalaŋuyu, ga bäyŋuna
nhumalaŋgu ŋula yol guŋga'yunarawunydja
ŋurikiyi.

43 “Yo, mari bathalana nhumalaŋgu yurru
marrtjinydja, ŋuli nhe yurru yakanydja
dhäruk‐märrama ŋanya Garraynha. Mulkuruna
yurru yolŋu nhina nhumalaŋgala yukurra
wäŋaŋuranydja, ga walala yurru ŋunhiyinydja
miṯtji wuṉḏaŋarrnha mirithirrina, ga nhu-
manydja yurru ga yalŋgi'na miṯtji. 44 Walalana
yurru rrupiya‐mäypamirriyirrinydja, ga
nhumanydja yurru dhäparknha nhämiriwnha;
bitjanna liŋguna nhumanydja yurru
yukurra ŋäŋ'thunna walalanha ŋula nhäku
rrupiyawunydja, yana liŋgu‐u‐u ga walalana
yurru nhumalaŋgu buŋgawamirrinydja.
45 Ŋunhiyi marinydja malanha yurru marrtjina
yana nhumalaŋgu, yana liŋgu ga warrpam'thun
yurru nhumalanha baḏuwaḏuyun, liŋgu
nhuma yaka yukurrana dhäruk märraŋala
Garraynha nhumalaŋgu Waŋarrnha, yaka
nhuma ŋayathaŋala yukurrana ŋunhiyi
rom ŋunhi ŋayi wekaŋala nhumalaŋgu.
46 Yolŋuyu nhumalanha yurru nhäma,
bala walala yurru waŋa bitjanna, ‘Godthu
walalanha yukurrana dhä‐ḏir'yurrunana,
liŋgu walala gonha'yurruna ŋanya ga djäma
ŋula nhä yätjnha rom.’ 47 Yo, Garrayyunydja
wirrki warray wal'ŋu yana goŋmirriyaŋala
nhumalanha, yurru nhumanydja yaka warray
nhanŋu djälthina, yaka warray nhuma
dhäruk märraŋala ŋanya ŋayaŋu‐djulŋithina;

yaka nhuma djäma yukurrana nhanŋu
ŋamakurru' rom. 48 Bala nhuma yurru
djämanydja yukurra dhiyakuyina malaŋuwu
miriŋuwuna, walalana yurru marrtjinydja,
bala djaw'‐djawyunna nhumalanha bitjan
djämamirrina walalaŋguway. Nhuma yurru
yukurra marrya'yirrina ga ŋanhdharkthirrina,
bitjan nhuma yurru nhina yukurra
girri'miriwnha ŋula nhämiriwnha. Bitjan
nhumalanha yurru ṉiṉ'ṉiṉmaramana marrtji
ŋonuŋgumana bala ŋuriŋi romdhuna, yana
liŋgu ga binydjitjthirri nhuma yurru ŋuriŋiyi.

49-62 “Walala yurru wiripuna yolŋu miṯtji
marrtji bunharawu nhumalaŋgu, ŋunhina
miṯtji mulkuruna yolŋu ŋunhi ŋayi yukurra
waŋa wiripuna dhäruk. Walala yurru
marrtji ḻiw'marama wäŋana nhumalaŋgu,
bala nhuma yurru murrmurryundja mar-
rtji ŋuriŋiyinayi djaṉŋarryuna marrya'yuna.
Yo, ŋuli nhuma yurru yakanydja dhäruk
märrama Garraynha, ga ŋayathama baṯ bit-
jandja rom nhanŋu, ŋunhi nhe yurru yaka
märr‐ŋal'yun yäkulili Garraywala, nhumany-
dja yurru murrmurryunna marrtji bitjanna
birrka'mirriyuna rerriyu, yana liŋgu ga märr
yurru ḻurrkun'nhawalŋamirrinydja ḏäpthun.
63-64 “Yo, wirrki ŋayi yana Garraynydja

ḏukṯuk nhumalaŋgu goŋmirriyanharawunydja,
ga yuwalk yana ŋayi yurru nhumalanha
baḏuwaḏuyundja warrpam'thun, liŋgu
nhuma yaka ŋanya dhäruk märraŋala;
ŋayinydja yurru nhumalanha Garrayyunydja
bitjan ḻatjuwarr'maramana bena‐wala

barrkulilina wäŋalili, bala nhuma yurru
yukurra buku‐ŋal'yundja ŋula yolkuna
wiripuŋuwuna waŋarrwu. 65-66 Yakana
nhuma yurru nhina yukurra mäwaya'ŋura,
ga bäyŋuna nhumalaŋguwaynydja yurru
yukurra wäŋa djingaryun. Bitjanna liŋgu
nhuma yurru yukurra nhina galŋa‐yätjthirrina
dhaŋgaḏirryunna nhäyu malaŋuyu romdhu.
67 Bitjanna liŋgu walu ŋupan ga munha
ŋupan nhuma yukurra yurru barrarirrinydja
nhina nhäku malaŋuwu, bitjan nhuma
yurru marrmarryunmirrina barrariyunydja,
ga ŋayaŋunydja yurru nhumalaŋgu
ḏuŋ'ḏuŋdhunna wilwilyunna barrariyunydja
ŋunhi nhe yurru ŋula nhä nhämanydja.”

30
Djarr'yurra dhukarrnydja walŋamirri yana
30:1–20 (Choose the way of life and blessing)

1Bala ŋayi *Mawtjitjthu dhawar'maraŋalanydja
waŋana bitjarrana gam'. “Yo, ḻakaraŋalanydja
ŋarra nhumalaŋgu märrma' dhukarrnydja,
ga nhumapina yurru djarr'yundja. Ŋuli
nhuma yurru dhäruk märrama ŋanyapinyay
Garraynha, nhumalanhanydja ŋayi yurru
goŋmirriyama; ga ŋuli nhuma yurru yakanydja
dhäruk ŋanya märrama, ga nhumalaŋgunydja
yurrumarrtji mari bathalana gal'ŋu biyapul'nha.
Ga ŋunhi yurru dhuwalayi malanha yätj
rom maḻŋ'thundja, ga nhina nhuma yurru
yukurra be‐wala barrku wäŋaŋura birr', bala
* 30:1 Moses

nhuma yurru guyaŋirrina ŋuliŋuruyinydja,
balayi roŋiyirri dhuwalayina dhäruk ŋunhi
ŋarra yukurra ḻakarama nhumalaŋgu
gäthura ŋurikiy maṉḏaŋuwuy dhukarrwuy
maṉḏaŋuwuy märrma'wuy. 2-4 Yo, ŋuli
nhuma yurru ga nhumalaŋgala yarraṯaŋuru
mala‐wunharawuy ŋunhi roŋiyirri bilyun
nhanukala Garraywala, ga dhäruk ŋanya
märrama warrpam'thun yana, ŋayinydja yurru
Garraynydja nhumalaŋgu mel‐wuyunna; ŋayi
yurru roŋinyamarama nhumalanha ŋunhamala
liŋgu wäŋalili ŋamakurru'lili, ga biyapul
nhuma yurru nhina yukurra ŋamathama
wal'ŋu, 5 ga biyapul yurru ŋayi ŋunhiyi
wäŋanydja nhumalaŋguwayyi, bitjan yana
liŋgu bitjarra ŋayi Garrayyu dhawu'‐nherrara
nhumalaŋgalaŋuwala märi'muwala ŋäthili.
6 Ŋayi yurru Garrayyunydja wekama yuṯana
gal'ŋu ŋayaŋunydja nhumalaŋgu, märr
yurru nhuma ḏukṯukthirri dhärukku nhanŋu
märranharawu; nhuma yurru märramana
nhanŋu dhäruktja, liŋgu nhuma yuwalk
yukurra märr‐ŋamathirri Godku, 7 bala yurru
ŋunhiyi malanha marinydja marrtji yukurra
ŋurikina nhumalaŋgalaŋuwu miriŋuwuna,
ŋurikina walalaŋgu ŋunhi nhumalaŋgu
walala yukurra ŋaramurryirri ga ŋonuŋguma
ŋayathama, 8 ga biyapul nhuma yurru
dhäruktja ŋanya märramayi, ga ŋayathamana
nhanŋu romdja Garraywu. 9 Nhinanydja
nhuma yurru yukurra ŋamathamana wal'ŋu
yana djamarrkuḻi' guḻku'mirrina ga ŋatha
guḻku'mirrina dhika nhä guḻku'mirrina nhuma

yurru nhinana yukurra yana.
10 “Yo, ŋayipinydja yurru Garrayyunydja

bitjan goŋmirriyama nhumalanha, ŋunhi
nhuma yurru dhäruk ŋanya märramanydja
bukmakkumanydja; yana nhuma yurru
yuwalkkuŋa yulŋunydja bilyurranydja
Garraywalana nhanukalaynha, ga malthurra
yuwalkkuŋana gal'ŋu nhanŋuwaynha.
11-14 Dhuwalayinydja rom yaka wuṉḏaŋarr,
ga yaka barrku be‐wala, märr yurru
nhuma yukurra be ḻarrumanydja dhiyakuyi
dhärukku. Godkunydja dhuwala dhäruk
dhuwala bäyma galki, dhuwalina ŋayi bäyma
ŋayaŋuŋurana nhokala, ga waŋana ŋayi
yukurra dhurrwarakurrunydja nhumalaŋgala.
Liŋguna nhuma marŋgimirrina Godkalaŋuwu
romgunydja, bala biyaka djämana yana
yukirriya ŋuriŋiyi Godkala dhärukthu.

15 “Yo, gäthuranydja dhuwala märrma'
dhukarrnydja marrtji ŋorra bala, waŋganydja
ŋamakurru' ga waŋganydja yätj, waŋganydja
ŋunhi dhukarr walŋa‐wekanharamirri, ga
wiripunydja ŋunhinydja ga rakunynha dhukarr,
ŋuli nhe yurru marrtji ŋuliwitjandhiyinydja
nhenydja yurru rakunydhirrina. Ga nhumapi
yurru djarr'yundja yukurra wanhawitjan
nhuma yurru marrtji. 16 Ŋunhi nhuma yurru
dhäruk märrama ga malthun Garraywunydja
nhokalaŋuwu Godkunydja, ŋunhi nhuma yurru
märryu‐ḏapmaramanydja gal'ŋu ŋanya, ga
ŋayathama baṯ bitjandja romnha nhanŋu
warrpam'thun yana, nhumanydja yurru
nhinana yukurra walŋana ga ŋamathamana.

Yo, ŋayi yurru Garrayyunydja geŋmirriyama
nhumalanha, bala nhuma yurru nhinana
yukurra ŋunhilinydja wäŋaŋura ŋunhi nhuma
yurru galki gulŋiyirrina ŋunhimalayi wäŋalili.
17-18 Ga ŋuli nhuma yurru mäkiri'‐yarryundja
ŋuyulkthirrinydja Garraywalaŋuwu dhärukku,
yakanydja nhuma yurru ŋäma rirrakay ga
dhäruk ŋanya; ŋuli nhuma yurru yaka
dhärukku malthun nhanŋu, yana bilyundja
yurru, ga märr‐ŋal'yun wiripuŋuwunydja
waŋarrwu, nhumalanhanydja ŋayi yurru
baḏuwaḏuyunna, yakana nhuma yurru yana
ŋamathama nhina yukurra ŋunhiliyi wäŋaŋura
ḻatju'ŋuranydja.

19 “Dhuwala ŋarra yukurra waŋana
nhumalanha yulŋunydja, ‘Ma' biyaka
djarr'yurrana dhukarrnydja nhepina.
Wanhaŋumi dhika nhumanydja yurru romŋura
nhina yukurra? . . . ŋunhilimi Godkala
romŋura, märr ŋayi yurru nhumalanha
goŋmirriyama? . . . ga gäma yurru
nhumalanha ḻatju'kuma dhika wal'ŋu?
. . . Bay' ŋunhilimi wiripuŋuŋura
romŋura ŋoy‐djingaryunamirriŋura ŋiniya,
ŋoy‐yätjthinyamirriŋura? Wanhawitjan
dhika nhenydja yurru dhukarrkurru
marrtji? . . . Ŋuliwitjandhiyi
walŋamirrikurru dhukarrkurru? Bay' ŋunhiyi
rakunydhinyaramirrikurru dhukarrkurru
ŋiniya? Way walala, yakana nhuma yurru
marrtji märrma'kurrunydja dhukarrkurru
rrambaŋikumanydja. Djarr'yurranydja
dhukarrnydja ŋunhiyi walŋamirri yana,

liŋgu Godtja mäkiri'‐witjun yukurra yana.
Ŋunhi nhe yurru djarr'yun dhukarrnydja,
ŋunhiyi romdja ŋunhi nhepi yurru djarr'yun
maḻŋ'thundja yurru yuwalkthi ŋunhiyi.
Yo, nhiniyanydja yukirriya Godkala yana
romdhunydja, märr yurru nhuma nhinanydja
yukurra walŋana yana, nhumapi ga
nhumalaŋgu djamarrkuḻi' ga nhumalaŋgu
gutharra'mirriŋu walala. 20 Märr‐ŋamathiya
biyaka nhumalaŋgalaŋuwu waŋarrwu
Godkunydja, ga dhäruk märraŋa ŋanya.
Mam'thurra yana wal'ŋu Garraywalanydja
muṉḏataraŋa, ga nhenydja yurru yukurra
nhina weyinŋumirrina walŋa; weyinŋumirrina
yanana nhuma yurru yukurra nhinanydja
ŋunhilinydja wäŋaŋura ŋunhi ŋayi Garrayyu
ŋayipi dhawu'‐nherrara nhumalaŋgalaŋuwa
märi'muwa walalambala.”

31
Mawtjitjthunydja nherrara ŋurrulilinydja

Djatjuwanhana
31:1–8, 14–23 (Moses appointed Joshua as

leader of Israel)
1 *Mawtjitjtja ŋunhi worruŋuna, bala ŋayi

waŋanana yukurrana bukmakkala ŋunhi
†Yitjuralpuyŋuwala yolŋu'‐yulŋuwala, bitjar-
rana gam', 2 “Djawuḻpa'na ŋarranydja dhuwala,
dhuŋgarranydja ŋarraku dhuwala guḻku'na
120‐na; yakana biyapulnydja ŋarra yurru
nhumalaŋgu ŋurruŋu. Märr‐yawungunydja

* 31:1 Moses † 31:1 Israel

ŋayi Garrayyu ŋarranha waŋa yaka'yunna,
yakana yurru ŋarra buḏapthun mayaŋ'kunydja
‡Djodanbuyŋunydja, yakana be ŋarra
boŋguŋu gärri ŋunhamalanydja wäŋalili
§Gaynanlilinydja. 3 Garrayyuna yurru ŋayipina
nhumalanha ŋurru‐warryundja, ŋayina
boŋguŋu nhumalanha gäŋu ga ŋilitjurru
ŋunhawalanydja wäŋalili ya'. Nhuma
boŋguŋu baymatthurru buwayakkuŋuna,
dhawar'maraŋuna ŋunhayinydja miṯtjinha
ŋunhi walala yukurra nhina ŋunhalami
wäŋaŋura, bala nhumana yurru yukurra
nhinanydja ŋunhala wäŋaŋura. Ŋayi *Djatjuwa
nhumalaŋgu boŋguŋu ŋurruŋunydja,
bili Garrayyunydja ŋanya djarr'yurruna.
4-5 Garray dhuwala nhumalaŋgalanydja
gali'ŋura, ŋayi boŋguŋu nhumalanhanydja
guŋga'yurru; nhuma boŋguŋu yana
baymatthurruna wal'ŋu dhawar'maraŋuna
bukmaknha yana yolŋunhanydja walalanha
rumbal‐winya'yunmaraŋuna, bili ŋayipi
yawungu Garrayyu waŋa nhumalanha
bitjanarawuyinydja. 6 Yakana nhuma boŋguŋu
yana ŋula barrarinydja. Ŋoy‐wuṉḏaŋarrthiya
yana yulŋunydja, ŋayaŋu‐nherraṉmiyanydja
Garraywala yana, liŋgu Garray ŋayipi
nhumalaŋgu boŋguŋumalthurru bämarany'tja,
yakana ŋayi boŋguŋu nhumalanha
gonha'yurrunydja ŋula gänaŋulilinydja.”

7 Bala yana ŋayi ŋuliŋurunydja dhur-
rwaraŋuruMawtjitj wäthurruna Djatjuwawuna,

‡ 31:2 Jordan § 31:2 Canaan * 31:3 Joshua

bala nherrara ŋanyana gumurrlili
ŋurikala yolŋu'‐yulŋuwalanydja malalili,
Yitjuralpuyŋuwala milma, bala waŋanana
nhanukala bitjarrana, “Djatjuwa, djingaryur-
ranydja ŋoy‐wuṉḏaŋarrthiya yana yukirriya.
Yakana nhe yurru barrariyanydja, yana yukir-
riya ŋayaŋu‐yuwalkthiyanydja ŋanyapinyay
Garraynha. Nhena yurru gämanydja‐wala
dhuwalanha yolŋu'‐yulŋunhanydja walalanha,
ŋurru‐warryun ŋunhamalayinydja wäŋalili
ŋunhi Garrayyu wekaŋala walalaŋgalaŋuwala
märi'muwala ŋunhala be baman';
gärrinyamaraŋunydja nhena boŋguŋu
walalanha, bala walala yurru nhinana yukurra
ŋunhalana. 8 Ŋayipinydja Garrayyunydja yurru
nhuna mel‐warryun; ŋayi boŋguŋu nhokala
galki. Yakana nhe yurru barrariyanydja,
liŋgu yakana ŋayi yurru nhuna gonha'yun
gänaŋulilinydja.”

14 Ŋuliŋurunydja dhurrwaraŋuru Garray
waŋana Mawtjitjkala bitjarra, “Mawtjitj,
walunydja nhuŋu dhuwala galkina
rumbal‐winya'yunarawuna; yakana nhe yurru
märr‐weyindja nhina. Gatjuy, garr'yurra
Djatjuwanha räli, nhuma maṉḏa yurru marrtji
djunama Buṉbulili, ga ŋunhalayi ŋarra
yurru ŋarrapi dhäruktja wekama nhanŋu
Djatjuwawu.”
Bala maṉḏa yuwalkthi Mawtjitjtja ga

Djatjuwanydja marrtjina ŋunhamalayi, 15 ga
ŋunhalayi Garray maḻŋ'thunmaranhaminana
maṉḏakala maŋanmirri, ŋayi yukurrana
djingaryurrunanydja galki dhurrwaraŋura

wäŋaŋura. 16 Bala yana Garraynydja waŋana
Mawtjitjkala bitjarrana, “Walunydja dhuwala
galkina nhuŋu rakunydhinyarawuna, ga
walalanydja dhuwala yolŋunydja walala
boŋguŋu marrtjina ŋunhawalana‐wala
wäŋalilina gärri. Ŋunhalanydja boŋguŋu
walala ŋarrakala ŋapa‐wilyurruna,
gonha'yurruna boŋguŋu ŋarranhanydja;
walala boŋguŋu yukirriyi buku‐ŋal'yurru
wiripu‐guḻku'wuna waŋarrwu walalaŋgu.
17 Ga ŋunhi walala boŋguŋu bilyurrunydja,
gonha'yurrunydja ŋarranha boŋguŋu, bala
ŋarranydja boŋguŋu wirrkina walalaŋgu
ŋaramurryi, bala ŋarranydja boŋguŋu
biyakuyi walalanhanydja gonha'yurruyi
yana. Bala marina ŋula nhäna yurru
walalaŋgu buna, walala yurru yukurra
nhinanydja galŋa‐yätjthirrina ŋuriŋina
yätjthuna malaŋuyu, yurruna walala
yurru marŋgithirrinydja, ŋetjnha mulka,
bala bitjanna yurru waŋa, ‘Yuwalk muka
dhuwalayinydja maḻŋ'thurruna ŋilimurruŋgu
galŋa‐yätjthinyamirrinydja rom, liŋgu
Garraynydja yakana dhiyalami galki
ŋilimurruŋgala; liŋguna ŋayi ŋilimurrunha
gonha'yurrunana, liŋgu ŋilimurruway yana
ŋapa‐wekanhamina nhanŋunydja.’ 18 Yo,
yakana yana ŋarranydja yurru djäka
walalaŋgu, ŋunhi yurru walala yukurra
birrka'mirriwunydja waŋarrwu buku‐ŋal'yun,”
bitjarra ŋayi Garrayyu ḻakaraŋalanydja.

19 Yo, bala ŋayi Garrayyunydja wekaŋalana
yuṯanydja ŋunhi manikay Mawtjitjkalana,



GUYAŊINYAMIRRIYAMA YUKURRA ROMDHU 31:20lxxxiiiGUYAŊINYAMIRRIYAMA YUKURRA ROMDHU 31:23

bitjarrana ŋayi waŋana, “Ma', wukirrina
marrtjiya dhuwalayi manikaynydja, märr
nhe yurru marŋgikumana yolŋu'‐yulŋunha.
20 Ŋarra marŋgi ŋurikiyi yolŋuwunydja
walalaŋgu. Galkina ŋarra yurru walalanha
gämana ŋunhawalayinydja wäŋalili,
ḻatju'lilinydja wal'ŋu, ga nhinanydja walala
yurru yukurra ŋunhalayina ḻatju'ŋurana dhika
ŋatha‐guḻku'mirriŋurana, galŋa‐djulŋithirrina,
yurru galkina yana walala yurru bilyun, bala
meṉgumana ŋarranhanydja, ga buku‐ŋal'yun
wiripuŋuwuna waŋarrwu. Ŋäthilinydja dhawu'
walala nherrara, ŋunhi walalanydja yurru
ŋarrakuway yana, bala walala yurru bilyunna,
ŋanydjaḻa'yunna ŋarrakalaŋuŋurunydja,
21 bala marina yurru bathalana marrtjinydja
yukurra walalaŋgu. Ga miyamandja
walala yurru yukurra manikaynydja
dhuwala, bala guyaŋinyamirriyamana
walalanha yurru ŋuriŋiyi, ŋunhi walalanydja
gatjpaḻ'yurruna ŋarrakalaŋuŋuru, bala
dhuwurr‐yätjthinana. Yuwalk yana ŋarra
marŋgi walalaŋgalaŋuwu ŋayaŋuwunydja,
ŋunhi ŋayaŋu walalaŋgunydja djarrpi'
yana wal'ŋu,” bitjarra ŋayi Garray
waŋananydja. 22 Bala ŋayi Mawtjitjthunydja
manikaynydja ŋunhiyi wukirrina marrtjina
ŋunhi manikaynydja malanha djorra'lilina,
ga ŋuriŋi bili yana waluyu ŋayi walalanha
marŋgikuŋalanydja yukurrana.

23 Bala ŋuliŋurunydja Garray waŋana
Djatjuwawalana bitjarrana, “Dhärriya
nhenydja yukirriya ŋoy‐wuṉḏaŋarrthiya

yana. Nhe yurru gämanydja, bala
ŋilitjan dhuwala yolŋunhanydja walalanha
Yitjuralpuyŋunhanydja ŋunhamalayina
wäŋalili, bitjan liŋgu yana ŋunhi ŋarrapi
nhumalanha wäwunmirriyaŋala. Ŋarranydja
yurru ŋunhiliyi nhokala, bämara'yun yurru
marrtji nhuna.” Bitjarra ŋayi Garray
waŋananydja.

32
Mawtjitjthu marŋgikuŋala yolŋu'‐yulŋunha

ŋuriŋiyi manikayyu yuṯayuna
32:1–43 (Moses taught the people with a new

song)
1-3 Yo, Garrayyu wekaŋala *Mawtjitjkala

yuṯana manikay, ga ŋayinydja ḻakaraŋala
yolŋu'‐yulŋuwana bitjarrana,
“Ŋäkana nhumanydja dhiyali dji-

warr'ŋuranydja,
ga nhumanydja dhuwali munatha'ŋura
mäkiri'‐witjurrana,

ŋarra yurru ḻakaramana;
Garraynhana ŋarra yurru yäku birrŋ'marama

yindikumana,
ŋunhi ŋayi ŋilimurruŋgu Waŋarr biyapul-
nydja‐wala wal'ŋu.

4-5 Garraynydja nhumalaŋgu gunganharamirri
ŋayi,

wuṉḏaŋarr ŋayi mirithirri bitjan guṉḏa,
giṯthunamiriw yana;

* 32:1-3 32:1–3 Moses

Ḻatju'kuma yana wal'ŋu ŋayi ŋuli djämanydja,
dhapirrkkumana,

yurru nhanukalay ŋanya
yolŋu'‐yulŋuyunydja bitjarra yätjkuŋala.

Nhumanydja ŋunhi ŋanyamärr‐yätjkuŋalawar-
ray;

nhuma gonha'yurrunana ŋanya,
bala nhuma yukurra djämana yätjnha
wal'ŋu mirithirrina, djarrpi'na rom
malanha.

6 Nhumanydja dhuwala yolŋu'‐yulŋu
ḻiya‐dhumukmirrina yanana.

Nhäku nhuma yukurra Garraynhanydja bitjand-
hiyi ŋayaŋu‐yätjkuma?

Ŋayinydja ŋunhi nhumalaŋgu bäpa'mirriŋu,
ŋayi nhumalanha djäma miṯtjinydja
dhaŋaŋguŋala.

7-9Birrka'yurra roŋiyiya baman'ŋuwuy ŋurukuy,
ga dhä‐wirrka'yurra bäpa‐ŋalinha
walalanha,

walala yurru nhumalaŋgu ḻakaramana,
ŋunhi nhaltjarra Garrayyu djarr'yurruna
ŋilimurrunha †Djaykupkalaŋuwuŋu
walkur‐märranharanha,

märr yurru ŋilimurru nhanŋuwaynha
gal'ŋu yana dhulŋuŋuna yolŋu walala.

10 Ŋayi ŋilimurrunha maḻŋ'maraŋalanydja
ŋunhala ŋanhdharkŋura,

ga djäka ŋayi ŋilimurruŋgu,
goŋ‐nherraṉmina ḻatju'kuŋala yana,

bitjan liŋgu yana bitjan ŋuli ḏamala
yukurra nhina yaluŋura,

† 32:7-9 32:7–9 Jacob

djäka dhangi'yun ŋuli nhanŋuway
yo‐yuthunha.

11 Bala ŋayi ŋuli ḏamalayu
ŋäṉḏi'mirriŋuyunydja ḏur'yunna
ŋuliŋuruyi yaluŋurunydja,

bala ŋayi ŋuli buṯthunna ŋoykurruna, bala
garrwarkumanydja ŋanya ŋuli binbar-
ryuna.

Marŋgikumana ŋuli ŋanya yukurra
buṯthunarawuna.

12 Bitjarra yukurrana Garrayyunydja
ŋilimurrunha gäŋala lili ḻatju'kuŋala
dhika wal'ŋu, yakana ŋilimurru galkina
gandarrŋura.

Ga yakana ŋula wiripuŋuyu ŋilimurrunha
waŋarryu guŋga'yurrunanydja.

13-14 Ŋayipina Garrayyu gäŋala ŋilimurrunha
lili,

ŋayipina ŋilimurruŋgu wekaŋala
dhuwalanydja wäŋa ŋatha‐guḻku'mirrinydja,

ḻatjuny'tja dhikanydja wal'ŋu ŋanya wäŋa,
wäyin‐guḻku'mirrinydja ga
wuŋay'mirrinydja, ga borummirri dhika
nhämirri.

15 “Yo, nhumanydja ḻukunydjayinana bena,
bala buku‐dhumukthina warray Garrayn-
hanydja meṉguŋalana.

Nhuma gonha'yurrunana ŋapana wekaŋala
ŋunhinhanydja waŋarrnha ŋunhi ŋayi
djäma nhumalanha,

bala nhuma buku‐ŋal'yurruna
wiripuŋuwuna yukurrana waŋarrwu.

16 Ŋayipinydja Garraynydja nhumalaŋgu
ḏukṯuk yana,

nhuma yurru nhanŋuway yana wal'ŋu
dhulŋuŋu yolŋu walala,

bitjarra ŋayi ŋunhi ŋayaŋu‐yätjthinana
yulŋunydja nhumalaŋgala,

ŋunhi nhuma wekanhamina nhumalanhay
nhuma wiripuŋuwu waŋarrwu.

17 Nhuma yukurrana buku‐ŋal'yurrunanydja
ŋurikiyinayi mokuywuna,

ga wekaŋala mundhurrnydja marrtjina
ŋurikiyina walalaŋgu mokuywuna;

Yaka yana yukurrana ŋäthilinydja
ŋilimurruŋgu märi'munydja walala
ŋuliwitjarrayi mokuywalanydja
manikaykurru märr‐ŋal'yurruna
yukurrana.

18 Bala nhuma meṉguŋalana ŋunhiyinydja
waŋarrnha gal'ŋu, ŋunhi ŋayi
walŋakuŋala nhumalanha.

19 Yo, ŋayi nhäŋalanydja nhumalanha
ŋunhimalayi ŋunhi nhuma yukurrana
buŋgul warkthurruna, mokuywu
buku‐ŋal'yurruna,

bala ŋayi ḏiltjina wekaŋala nhumalaŋgunydja,
liŋgu ŋayi ŋuriŋiyinydjayi romdhu
ŋaramurryinana wirrkina.

20Waŋananydja ŋayi bitjarrana,
‘Yakana ŋarra yurru biyapulnydja walalanha

guŋga'yun ŋunhimalayinydja,
märr walala yurru marŋgiyirri, ŋunhi
ŋuriŋiyinydja walalaŋgalaynydja

romdhu gäma ŋuli yukurra marina
bathalana gal'ŋu.

Liŋgu dhuwalayinydja walala yolŋu'‐yulŋu
ŋayaŋu‐ḏälmirrina, ga may-
ali'‐wilkthunaramirrina;

Yakana walala yurru yuwalkkuma gal'ŋu
malthun ŋarrakuwaynydja.

Walala gonha'yurrunana ŋarranhanydja,
bala malthurruna ŋula yolkuna,
wiripuŋuwuna waŋarrwu.

21 Ŋarrapinydja yukurra ŋunhiyinhayi
wiripuŋunhanydja waŋarrnha
nyinyaŋdhunna nhäma, ŋaramurryirrina
bitjanna.

Yaka ŋunhiyinydja walala yuwalk waŋarr.
22 Wirrki yana wal'ŋu walala ŋarranha

märr‐yätjkuŋalanydja ŋuriŋi malaŋuyu
be maḏayin'thunydja,

ŋunhi walala yukurra ŋayathama baṯ bit-
jan.’

23-25 “Yo, yuwalk yana yurru marinydja bathala
marrtji yukurra yolŋu'‐yulŋuwunydja;

walala yurru marrya'yirrina wirrkina,
bala nhina yurru yukurra
borrk‐barrarirrina,

guḻku'na yurru mirithirrina yolŋu walala
marrtji murrmurryun rerriyunydja ga
moḻ'ŋuyu ḻäwunharayu.

26-27 Ŋarra bini dhawar'maranha warray war-
rpam' warray yulŋunydja walalanha,

yurru yaka ŋarra yurru bitjandhi,

märr yurru ŋayi yaka miriŋunydja
ŋurr'yunmirri,

yanapi ŋayina bumara baḏuwaḏuyurruna
ŋarrakunydja yolŋunha walalanha.

28 “Nhumanydja dhuwalanydja ŋarrakunydja
yolŋu walala, be nhäna ḻiyamiriwnha,
dhuŋamirrina,

yakana nhuma marŋgi yuwalkŋuwu.
29 Ŋunhi bini nhuma gaḏamanmirrinydja, nhu-

manydja bini ŋunhi dharaŋanna muka,
ŋunhi nhumalaŋgalaynydja romdhu bitjan
gäma yukurra nhumalanha marililina ga
rakunylilina romlili.

30 Yo, guḻku' mirithirri nhuma miṯtjinydja dhika
wal'ŋu,

yurru nhumalanha walala djuḻkmaraŋala
warray ḻurrkun'thunydja yana,

Ŋunhi bini ŋayi Godthu yaka nhumalanha
gananna,

walalanydja bini ŋuriŋiyi miriŋuyunydja
walalay yakana nhumalanha
djuḻkmaranha.

31 Liŋgu ŋunhiyi ‡Yitjuralwunydja miṯtjiwu
waŋarr biyapul warray gal'ŋu ganyd-
jarr‐ḏumurru,

ga ŋayinydja ŋunhiwalalaŋgunydjawaŋarr
be nhä warray, ganydjarrmiriw warray
yana.

32-33 Yo, ŋunhiyi miriŋu ŋayipinydja yätjnha
yana mayali'‐wilkthunaramirrina,

‡ 32:31 32:31 Israel

balanyarana bitjan nhäŋiniŋ'nha borum, ga
bäpiwuna ŋäṉarr.

34 “Yo, Garrayyunydja ŋuli guyaŋirri war-
ray yukurra ŋunhi nhaltjarra ŋuriŋiyi
miriŋuyu djäma yätjkuŋala,

bala ŋayi galkunna yukurra yulŋunydja.
35 Yuwalk yana ŋayi yurru miriŋunhanydja

buma buwayakkumana ŋuriŋinydja
waluyu ŋunhi ŋayipi yukurrana
ḻakaraŋala.

Yo, ŋunhiyi miriŋu yurru galkirrina,
galkina ŋanya yurru baḏuwaḏuyundja war-
rpam'nha yana Garrayyunydja.

36 Yo, ŋayi yurru Garrayyunydja nhämana mar-
rtji nhanŋuwaynydja yolŋu'‐yulŋunha,

walala yukurra yurru nhina ganydjarrmiri-
wnha yana dhika nhämiriwnha,

bala ŋayi yurru walŋakumana yana
walalanha ŋuliŋuruyi miriŋuwalanydja
goŋŋuru;

Ŋayi yurru mel‐wuyunna ŋurikinydja
walalaŋgu yolŋu'‐yulŋuwu ŋunhi walala
yukurra yurru märr‐yal'yun nhanŋuway
wal'ŋu.

37 “Yo, ŋayi yurru Garrayyunydja waŋa
dhä‐wirrka'yun bitjan,

‘Wäy, wanhakana dhika ŋunhi nhumalaŋgu
waŋarrnydja mala? . . .

ŋunhinydjawalala ŋunhi nhuma yukurrana
märr‐yuwalkthina, märr‐nherraṉmina
walalaŋgu?

38 Ma' biyaka waŋiya wäthurra märrliliyaŋa
ŋurikalayi waŋarrwalanydja
walalaŋgala,

märr walala yurru guŋga'yun nhumalanha;
walalana yurru nhumalanha guŋga'yun
walŋakumanydja be.

39 Ŋarra dhuwala ŋarrapi gäna Waŋarrnydja,
yuwalkŋunydja gal'ŋu waŋarr,

yakana ŋula wiripunydja Waŋarr nhini
yukirri.

Ŋarra ŋuli ŋarrapi yana wekama walŋa,
ga ŋarrapi yana ŋuli gombuma ŋunhiyi
walŋanydja;

Ŋarra ŋuli walŋakuma yolŋunha,
ga bitjandhi ŋarra ŋuli walŋanydja
biḏiwiḏitjkumayi.

Ŋarra ŋuli djämana‐wala yana,
yakana yurru ŋarranha ŋula yolthu
ḏaḏawmaramanydja.

40-42 Ŋarra dhuwala ŋarrapi walŋa‐ḏikṯiktja
Waŋarr.

Yuwalk yana ŋarra yurru ŋunha
miriŋunhanydja baḏuwaḏuyunna,

liŋgu ŋarra yurru baḏuwaḏuyunna
warrpam'thunna yana ŋunhinydja
yolŋu'‐yulŋunha ŋunhi walala yukurra
nyinyaŋdhun ŋarraku;

warrpam'thunna yana walala yurru murrmur-
ryundja,

yakana yurru ŋula waŋgany winya'yundja.’

43 “Way nhuma dhuwali wäŋamalanha bukmak,

märr‐ŋal'yurra Godkalaŋumirriwala yana
yolŋu'‐yulŋuwalanydja.

Liŋgu ŋayi yurru Godthunydja baḏuwaḏuyun
warrpam'thunna ŋunhinhanydja
yolŋu'‐yulŋunha ŋunhi walala yukurra
murr'marama yolŋu'‐yulŋunha nhanŋu.

Yuwalk yana ŋayi yurru buku‐ruŋinyamarama
ŋunhiyi nhanŋu miriŋunhanydja
walalanha,

yurru ŋayi yurru bäy‐ḻakarama
buwayakkuma yätjtja malanha ŋuriki
nhanukalayŋumirriwunydja wal'ŋu
yolŋu'‐yulŋuwu.”

Yo, maṉḏa Mawtjitjtja ga §Djatjuwanydja
barkparkthurruna dhuwalayina yuṯana
manikay, marŋgikuŋalana yukurrana
Garraywuna yolŋu'‐yulŋunha.

Mawtjitjku wärriku'wuynha dhäruk
32:45–47 (Moses’ final instructions)

45 Ga dhawar'maraŋalanydja ŋayi *Mawtjitj
waŋana bitjarrana gam', 46 “Malthurra
yukirriya dhiyaku yana liŋgu Garraywalaŋuwu
romgunydja malaŋuwu, ŋunhi ŋarra
liŋgu ḻakaraŋala yukurrana nhumalaŋgu.
Mulkiyanydja baṯ biyaka yana, ga
marŋgikuŋa marrtjiya bala nhumalaŋguway
yumurrku'nhanydja, märr walalanydja
yurru bitjandhi malthun marrtji bala
nhanŋuway yana Garraywu dhärukkunydja.
47 Dhuwalanydja dhäruk malanha ŋarra
yukurra ḻakarama nhumalaŋgu yaka ŋula
§ 32:43 Joshua * 32:45 Moses

mayali'miriw; walŋamirrina yana dhäruktja
dhuwala. Märraŋa walala, bala malthurranydja
nhanŋuwaynha dhärukkunydja, yurruna
nhuma yurru nhina weyindja, ŋamathamana
wal'ŋu yana, ŋunhalanydja wäŋaŋura ŋunhi
nhuma boŋguŋu gärri ŋunhawala wäŋalili.”
Mawtjitj bitjarrayinydja yukurrana waŋana,
bala dhawar'yurrunana nhanŋu dhäruktja.

Mawtjitj rakunydhinana
32:48—33:1; 34:1–12 (The death of Moses)

48 Ga ŋuriŋi liŋgu waluyu, Garrayyu
waŋana †Mawtjitjnha, 49 “Gatjuy nhe marrtjiya
nhäyikayu, ŋunha bukulili ‡Nepulili, ŋunha
galki §Djarikulili, yurru dhipala makarrlili
mayaŋ'lili. Ŋal'yurranydja nhe yurru
ŋunhimalayi bukulili, bala nhäŋana marrtjiya
ŋunhayina wäŋa *Gaynanbuynha. Galki
yolŋunydja walala boŋguŋu marrtjina
buḏapthurruna ŋunhamalayina wäŋalili,
yurru nhenydja nhämana yurru marrtji yana,
ga rakunydhirri nhe yurru ŋunhalayina
bukuŋurana; 50 bitjan yana liŋgu nhenydja
yurru, bitjarra ŋayi wäwa'mirriŋu nhuŋu
†Yärun rakunydhina bukuŋurayi yana, 51 bili
nhuma maṉḏa ŋunhi yaka märr‐yuwalkthina
yuwalkkuŋala wal'ŋu ŋarranha. Yo, ŋunhala
ŋunhi nhumalaŋgu gapunydja maḻŋ'thurruna
guṉḏaŋuru, nhumanydja baḏatjurruna dhäruk
ŋarraku milma yolŋuwala walalaŋgala,
bala yakana walala nhäŋala ŋarranhanydja
† 32:48 Moses ‡ 32:49 Nebo § 32:49 Jericho * 32:49
Canaan † 32:50 Aaron

wal'ŋu dhunupanydja nhumalaŋgala. 52 Nhe
yurru wäŋanydja nhäma ŋulaŋuruna bili
barrkuŋuruna, yurru yakana nhe boŋguŋu
gärrinydja ŋunhamalayi wäŋalili.”

33:1–29
Yo, Mawtjitjtja ŋunhi Garraywu yolŋu,

galkiŋuwuynha wal'ŋu, ga waŋana ŋayi
marrtjina dhurrwara‐ḏaw'yurrunanydja,
dhäruktja nherrara walalaŋgu
‡Yitjuralpuyŋuwunydja, waŋga'‐waŋganygu
yana bäpurru'wu ga bäpurru'wu, malalili
ga malalili, ḻakaraŋalanydja ŋayi yukurrana
dhäruktja wekaŋala Garraywala yäkuyu.

34
1-3 Ga dhawar'yurrunanydja ŋayi
waŋanharaŋurunydja Mawtjitj, bala
yana ŋayi gonha'yurrunana ŋunhiyinydja
yolŋu'‐yulŋunhanydja, bala marrtjinana
ŋayi nhinana bala, ŋal'‐way ŋal'yurruna
ŋunhimalayi bukulilina, ga ŋulaŋuruna ŋayi
nhämanydja marrtji warrpam' ŋunhiyi wäŋa
Gaynanbuynydja.

4 Bala ŋayi Garrayyunydja wäŋana marrtji
Mawtjitjkala milkuma bitjanna, “Yo, ŋunhana
wäŋanydja nhäŋana. Dhuwalana ŋunhiyinydja
wäŋa ŋarra ŋunhi dhawu'‐nherrara
*Yipurayimgu ga †Yitjakku ga ‡Djaykupku,
ŋunhi ŋarra yurru wekama walalaŋgalaŋuwu
yumurrku'wuna. Ŋarranydja nhuŋu marrtji
yana dhuwala milkuma; nhämana nhe marrtji
‡ 32:52 33:1–29 Israel * 34:4 Abraham † 34:4 Isaac ‡ 34:4
Jacob

yurru yana, yurru yakana nhe gärrinydja yurru
ŋunhimalayi wäŋalili.”

5 Bala ŋayi ŋuliŋurunydja Mawtjitjtja
ŋunhi Garraywunydja yolŋu rakunydhinana
ŋunhiliyina bäyma bukuŋurana, galkina
ŋunhiliyina wäŋaŋura. 6 Bala ŋayipina
Garrayyuna ŋanya dholkuŋalanydja
munatha'liliyaŋalanydja; yakana ŋula yol
yolŋu nhanukalaŋu marŋgi moluwunydja
Mawtjitjkalaŋu.

7 Yo, Mawtjitjtja djawuḻpa'na wal'ŋu wirrk-
ina, dhuŋgarranydja nhanŋu 120‐na ŋunhi ŋayi
rakunydhinanydja, yurru nhanŋu rumbalny-
dja wuṉḏaŋarr warray, bäyma warray, bitjan
yuṯana ŋayi yolŋu, ga yakana ŋayi bambaythi-
nanydja ŋula.

8 Ga yolŋunydja walala Yitjuralpuyŋunydja
ŋunhi ŋäthinyaminana, guyaŋinana manapara
ŋanyanaMawtjitjnhana, yana liŋgu ga waŋgany
ŋaḻindi djuḻkmaraŋala.

9 Yo, ŋäthilinydja ŋunhi Mawtjitjthu
yiŋarra'yurruna §Djatjuwanha, ŋayina
yurru ŋurrulili wapthun, bala Djatjuwanydja
ḻiya‐djambatjthinana wirrkina, liŋgu Garrayyu
ŋanya ganydjarr wekaŋala ŋurikiyi djämawu.
Bala yana ŋuriŋi yolŋu'‐yulŋuyu dhäruktja
yukurrana märraŋalana ŋanya Djatjuwanha,
malthurrunana nhanŋuwaynha yana dhärukku;
walala ŋayathaŋala yukurrana romdja malanha
ŋunhi baṯ bitjarrana, ŋunhi Garrayyu wekaŋala
Mawtjitjkala.

§ 34:9 Joshua

10 Yo, Mawtjitjtja ŋunhi galkiwuynha wal'ŋu
Garraywalaŋuwuynha; nhanukala Garraynydja
ŋuli waŋanha mel‐yunupa, maṉḏa ŋuli
buku‐nhänharaminya waŋanharaminyanydja.
11-12 Yakana wiripuŋuyunydja ŋula
dhäruk‐gänharamirriyu yolŋuyu milkuŋala
Garraywunydja ganydjarr, ga djäma ŋutuny'tja
wal'ŋu rom, balanyaranydja rom bitjarra ŋayi
Mawtjitjthu djäma ŋunhala *Yetjippuyŋuwala
buŋgawawala, milma bukmakkala ŋurikala
Yitjuralpuyŋuwala.

* 34:11-12 34:11–12 Egypt

